
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХЭНЗ ХҮҮХЭД

	1

	Намайг арван зургаан жил хүсэн хүлээсэн юм гэнэ билээ... Хэнз хүүхэд болж төрөх шал дэмий гэдгийг би андахгүй ээ. Цагтаа олдсон хүүхэд бол эгээ л сурагчийн сурлагын хүснэгтэд тавьдаг дүн шиг дорхноо гараад ирдэг. Харин хэнз хүүхдийг бол хүлээлгэж хүлээлгэж арай гэж нэг гарахчаан болохоор нь тостой гараар ч барихгүй, тоостой газар ч суулгахгүй... түмэн төвөгтэйгөөр үл барам болдог сон бол газрын мухар, тэнгэрийн савслага руу зугтаад явчихмаар, яршигтайг нь яана.

	Аав ээж нь “Бид хоёр чамайг хэчнээн хүлээсэн гэж санана! Мөн ч удаан хүлээсэн дээ!..” гэж, хэнз хүү нь кинонд ороод ч юм уу гэрээсээ гараад удчихсан юм аятай л үглэцгээнэ.

	Би өөрөө хэнз хүүхэд байгаа юм. Анх, аав ээж хоёрыг хүүтэй болох сон гэж хүссээр байтал Людмила гарчихжээ. Людмила бол миний эгч л дээ. Сүүлдээ Людмила гурвуулаа миний мөрөөсөл болох болж. Арван зургаан жилийн хойно л нэг юм хүсэл нь биелж дээ! Үнэхээр ч оройтсон юм. Гэхдээ надаас болсон хэрэг биш биз дээ?

	Би чухам хэдийд мэдээ орсноо санахгүй юм. Мэдээ орсон цагаасаа л: “Чи бол ховор нандин бэлэг. Чи бол эрдэнэ” гэдэг үг сонссон сон. Урьд нь тэгж ярьдаггүй байсан юм шиг эцэг эх хоёр маань одоо бол иймэрхүү үг хэлэхээсээ ичдэг болж л дээ. Би шилэн хоргонд тавьчхаад харж байдаг хөөрхөн гангар шаазан мэт “үнэт бэлэг” болж.

	Намайг энхрийлдэг юм! Гэхдээ гэрийнхэн маань ондоо ондоо араншинтай болохоор хүн бүр өөр өөрийнхөөрөө энхрийлдэг юм. Аргагүй ээ.

	Жишээ нь намайг цанаар аялна гэхээр гурвуулаа л хориглоно. Гурван янзаар ятгана.

	Эцэг маань эхэлнэ дээ. Аав бол Людмилагийн ширээний дээхэн хадаатай байдаг Хэмингуэйтэй төстэй гүжир том эр. Сахалгүй л болохоос биш үсний нь буурал, нүүрний нь үрчлээ эгээ нэг.

	Өөрөө бэрх амьдрал туулсан болохоороо надад юм бүхнийг аятайхан байлгах гэж боддог хүн. Аливааг шууд татгалзахгүй; хориглохдоо хүртэл надад юм сануулчихгүйг хичээдэг юм.

	— Уул тал хөндийгөөр... гээд гадаа хашаанд дуулдтал нүргэлүүлэн дуулна. Аав дуунаас эш татах дуртай. Шүлэг, зүйр үгээс биш заавал дуунаас шүү.

	— Тээрэмчин амьдралаа хөгжил хөдөлгөөн дунд нь

	— Тээрэмчин амьдралаа хөгжил хөдөлгөөн дунд нь залдаг юм, хөдөлгөөн дунд нь!.. гээд л эшилж гарна.

	Аав ямар ч сэдэвт тохируулаад заавал нэг юм олоод дуулчихдаг юм. Тэр үедээ миний урмыг хугалахгүй харин ч баясал төрүүлэх аргаа шамдан бодож цөхөж байх шиг надад санагддаг юм. Их хүч гаргаснаасаа болоод нүүр нь, улмаар чих, хүзүү нь хүртэл ув улаан болчихдог юм. Энэ нь буурал үснийх нь цаанаас ив илхэн харагдана.

	Тэрээр тайзан дээрээс зарлах мэт чангаар: 

	— Би маргааш чамтай кинонд явъя гэж бодсон юм. Чи ч гэсэн тэгье гээ биз дээ?

	Би зөвшөөрсөн. Хэдийгээр надад цанаар аялалд явах нь илүү санагдаж байвч би ааваасаа зөрөхгүй. Ашиггүй: Яагаад гэвэл би хэнз хүүхэд болохоор намайг хайрлан хамгаалцгаадаг юм.

	— Миний хүү, дураараа бол доо! гэж “Игорь ван” дуурийн Кончак хааны дууг чанга гэгч дуулна. Заримдаа ари болон дууны үгийг дураараа өөрчилж, 

	— Дуртайгаа л миний хүү, сонго доо!.. Харин кинонд явбал чинь би хөөрөн баясах байна гэх мэтээр засамжлан дуулддаг юм.

	Ингэж их л удаан баясах нь гадаа гудамд хүртэл дуулддаг билээ.

	Үнэнийг хэлэхэд ганц аав ч биш, ер нь манай гэрийн хэн бүгд чанга ярьдаг юм, яагаад гэвэл ээжийн маань чих хатуувтар юм л даа. Намайг төрүүлэхдээ тийм болсон юм гэнэ билээ. Тэгэхлээр хүлээлгэж хүлээлгэсэн хэнз хүүхдүүд зөвхөн баяр баясгалан авчирдаггүй юм... Чамаас болсон гэж надад хэлээгүй юм. Намайг гомдоохгүй гээ биз. Гэвч би мэдэж байгаа юм чинь! Нэг өдөр эмч, “Төрөхөөс үлдсэн өвчин болохоор эдгэхгүй дээ” гэж хэлэхийг нь би сонссон. Би төрөөгүй бол аштай байх вэ! 

	Ээж бол өөрөө их аяархан ярьдаг. Заримдаа хошигнодог боловч уйтгартайхан инээмсэглэдэг юм. Юу ч болсон зүгээр, сайн гэдэг юм. Үнэхээр өөрөө тэгж боддог юм уу, үгүй юм уу, бүү мэд.

	— Олон юмыг чихнийхээ хажуугаар өнгөрөөдөг маань харин ч сайн, хүмүүсийн аль дэмий ярихыг тэр гэх вэ? гэнэ.

	Ээж дандаа “Харин ч сайн...” гэж хэлдэг юм.

	— Цанаар аялалд явах гэж бодсон чинь харин ч сайн. Чи айдаггүй юм байна! гээд яавч гэртээ үлдсэн нь дээр юм даа гэж бодохоор шалтгааныг дараа нь заавал ч үгүй олоод хэлчихнэ. Яагаад гэвэл би хэнз хүүхэд, намайг энхрийлцгээдэг юм.

	Людмила ч бас намайг энхрийлнэ. Тэр архитектор хүн. Аав түүнд “шулуун шугамын мастер” гэдэг хоч өгсөн юм. Эгч маань ч тодорхой бөгөөд шулуухан ярина: тэр бол арины үг өөрчлөхгүй.

	— Хэрэв чи спортыг үнэхээр сонирхдог, сайн гулгадаг байсан бол би чамайг дэмжих байсан. Тиймгүй болохоор би дэмжихгүй гэж хэлнэ.

	Намайг спортын мастер буюу аварга шиг гулгаж сурлаа ч тэд ялгаагүй л явуулахгүй байх шалтаг олно. Энэ бол зайлшгүй юм. Манай гэр дотор ямар нэг эвгүй юм байвал нууна. Ямар нэг юм боллоо гэдэг нь дороо л мэдэгдэж байгаа юм л даа, харин надад “Чи бол хүүхэд! Үүнийг ойлгох болоогүй” гэцгээнэ. Тэднийг бүстэй хүүхэдтэй болох юм сан гэж байтал тэр нь гарч бөөн баяр болж л дээ. Хэрэв тэр нь би биш, өөр нэгэн хүүхэд байсан бол тэр баяр хөөр нь надад ч аятайхан байх сан.

	Хүний яриаг сэм чагнах би дургүй. Чагнах ч үгүй. Миний тус хэрэг болж ч болох юмыг нууж байгаа бол би чагнах ёстой. Тэр байтугай эцэг маань нууц юмаа хүртэл тун чанга ярьдаг болохоор дуртай ч дургүй ч мэдэж л таарч байгаа юм.

	Нэг өдөр би нэг ийм яриа сонсдог юм байна. Тэр нь нууц гэж байгаа. Ээжийн ярьсныг би ойлгоогүй, харин аав л “Евгений Онегин”-оос: “Амархан дасахыг тэнгэр заяажээ”... гээд дуулж байгаа байсан. Би ямар дууриас дуулж байгааг шууд мэдчихээр дуу хөгжим анддаггүй хүн биш л дээ. Харин ямар ч нэртэй дуурь цөөн хэдэн дууг давтан дуулдаг болохоор түүнийг нь тогтоочхож болж байгаа юм л даа.

	“Амархан дасахыг тэнгэр заяажээ”... гэж эцэг давтаад

	— Хэчнээн жилийн дараа, өөр ажилд шилжиж чадашгүй! гэж нэмж дуулав.

	Дараа нь ээж нэг юм хэлэв. Аав дахин дуулахдаа Бетховений есдүгээр симфониос дуулсан юм. Тэр нь их хачин симфони л доо: — Ах дүү нар аа, уйтгар гуниг мундахгүй их байна! гэж дуулж байснаа гэнэт хоёр зуун хорь дээр зууг нэмэхэд ч аминд халгүй л дээ гэж хэлэв.

	Би гудамжинд настай хүмүүстэй тааралдахаараа баярладаг болсноо анзаарсан юм. Дайралдсан хүний нас хэчнээн өндөр байх тутам би улам баярлаж, “Хүн их урт насалж болдог юм байжээ” гэж бодно.

	Би сэтгүүлээс уулархаг газрын нэгэн сууринд нэлээд хэдэн хүн зуун арван нас хүрсэн боловч энх тунх аж төрсөн хэвээр байна... гэж уншаад хүн болгонд түүнийгээ үзүүлсэн юм. Тэгэхэд

	— Тэд бол уулынхан байна! Харин чи бол машин барилга байгууламжийн гуравдугаар гудамжинд сууж байна шүү дээ гэцгээсэн.

	Үнэхээр ч манайх тийм урт нэртэй гудамд байдаг юм.

	Сонин дээр хар хүрээтэй мэдээ гарах бүр би түүнийг уншдаг. Талийгаач хэд насалж вэ гэдгийг нь би сонирхдог юм. “Төдөн насан дээрээ нас эцэслэв” гэж бичдэг юм. Наян долоо юм уу, ерэн нас хүрсэн байвал би их баярладаг. Тэгэхдээ эцэслэсэнд нь биш, харин урт насалсанд нь баясдаг юм.

	Бусад хүүхдүүд энэ тухай боддоггүй. Тэд бол залуу эцэг эхтэй.

	Ялангуяа эхдээ би их сэтгэл зовнидог. Ээж маань сонсгол муутай шүү дээ.

	Ээжийгээ ялихгүй ч болов саатвал би гудамж руу харсан цонх руугаа цаг үргэлж харуулдчихна даа. Тэгснээ доошоо бууж орцныхоо ойролцоо нааш цааш холхиж гарна. Тэгээд л гудамжинд тохиолддог элдэв золгүй явдал, аюул ослын тухай дүрслэн бодож эхэлнэ. Тэгэхээр гарын алга шал нойтон болчихсон, айл хөршийнхөн болон таньдаг хүмүүстэйгээ мэндлэхээ ч мартчихсан зогсож байдаг юм.

	Ээж маань: 

	— Сонсгол муутай байсан минь яамай, зүгээр байсан бол чи намайг тосохгүй байсан байх гэнэ. Цүнхийг нь шүүрч авахад ээж: 

	— Чи хүнд юм өргөж болохгүй гэнэ.

	Би болохгүй, ээж болдог гэнэ. Гайгүй байлгүй. Би нялх болохоор даахгүй, ойлгохгүй, юу ч чадахгүй!.. гэнэ.

	Дараа нь гэртээ орсон хойноо ээж намайг тайтгаруулж: 

	— Сонсгол муу байх нь анхаарлыг хурцатгадаг юм. Юманд анхааралтай болдог! Чи ямар ч хамаагүй эмчээс асуу. Тэгээд бүү сэтгэл зов. Сэтгэл зовнино гэдэг чамд хориотой! 

	— Яагаад миний сэтгэл зовох хориотой байдаг бил ээ?

	Миний чих тавин сонсдог өдөр ээж бараг шивнэн: намайг сэтгэлээ зовоож болохгүй гэсэн шүү дээ. Чи аяархан ярьж чаддаггүй чинь сайн юм. Энэ чинь л надад тус болж байна.

	Ярьж дуусаад аавыг орж ирэхэд нь би тэр өдөр үзэх хэрэггүй байсан сурах бичгийнхээ дээрээс тонгойгоод сууж байсан билээ. Тэгтэл эцэг: 

	— Ээ яасан сайн юм бэ? Миний хүү хичээл хийж байна! Би ч тэгж байгааг мэдэж байсан л даа... гэж “Руслан Людмила”-гаас дуулав.

	— Чиний энэ дууг нь дуулаад байдаг хөгжмийн зохиолчид аль хэдийн бие барцгаасан нь яамай гэж ээжийг хэлэхэд, 

	— Яагаад? гэж аав гайхав.

	— Тэд чамайг тал тал тийш нь тастаад хаячих байсан биз! Би бэлэвсэн хоцрохыг хүсэхгүй байна. Огт хүсэхгүй байна! 

	Сүүлийнхээ үгийг тэр огт инээмсэглэлгүй хэлсэн юм. Тэгэхлээр нь би айгаад, түүнээс хойш эцгийнхээ төлөө зовдог боллоо.

	Тэр оройгоо би Леня ахынд сэмхэн орсон юм.

	Леня ах бол манай хоёрдугаар давхарт суудаг, эмч. Уг нь шүдний эмч, гэвч энэ тухай манай байшингийнхан бүгд мартаж, ямар ч өвчин туссан түүнд л үзүүлдэг юм. Манай байшин долоон давхар том байшин. Өвчтөнгүй байна гэж үгүй: нэгийнх нь зүрх өвдөхөд нөгөө нь ханиад хүрэх буюу хатгалга хүрсэн байх жишээтэй. Тэд бүгд л Леня ахад үзүүлдэг юм. Түүнийг “Тэг нэг” гэж хочилдог билээ. Ер нь бол “тэг нэг” дугаартай утсаар “түргэн тусламж” биш харин гал команд дууддаг л даа. Гэтэл Леня ахад яг тийм хоч өгцгөөсөн юм.

	Леня ах бол сайхан сэтгэлтэй, ичимхий хүн. “Би чинь зөвхөн дантист шүү дээ...” гэж яриагаа эхэлдэг юм. “Дантист” гэдэг бол зүгээр л шүдний эмч буюу техник гэсэн үг л дээ. Харин Леня ах бол өөрийгөө дандаа энэ гоё нэрээрээ нэрлэдэг юм. Бусад юман дээр бол маш даруухан, тэр ч байтугай ичимхий.

	Намайг ороход Леня ах эмэгтэй хүний хормогч зүүгээд хайруулын таваг бариад байж байлаа. Таваг дотор нь шарсан өндөг шажигнаж байв. Урьд нь Леня ах надад их хоолонцор хүн шиг санагддаг байлаа. Үргэлж л тос өөх болсон боодолтой юм барьчихсан, түүнээ өгч явдаг юм. Тэгтэл би ээжээс, эхнэргүй эрчүүд идэж уух юмтай ихээхэн зууралддаг боловч эхнэртэй хүмүүсээс хавьгүй бага иддэг гэж сонссон юм. Тэд аж ахуйгаа хөтлөхдөө тааруухан байдаг ажээ. Зарим сурагч хэдэн цагаар ном дэвтэртэйгээ зууралдан хичээлээ оролдож цээжилдэг боловч чадвар муутай учраас муу, дундаас салдаггүйтэй л адил юм байж л дээ.

	Леня ах сандарсан, тэр ч байтугай айсан янзтай

	— Хөөе, аминдай гэж дуудлаа.

	Намайг ч бас Леонид гэдэг юм. Үнэндээ ч Ленька... л гэдэг л дээ. Би ч бас хочтой. Гэхдээ миний хоч Леня ахынхыг бодвол дэмий. Муухай! Түүнийг ер нь хэлэхийг ч хүсэхгүй байна.

	— Чи ганцаараа яваа юм уу? гэж Леня ах мөн л айсан янзтай асуунгаа хайруулын тавгаа нөгөө гартаа барив. Халуун байж л дээ.

	— Би... ганцаараа. Би хэрэгтэй явна.

	Харин Леня ах миний ард хэн нэг хүн нуугдчих юм аятай шат руу шагайн харав. Дараа нь намайг өрөөндөө ор гэж урьсан юм. Цонхны тавиур дээр яагаад ч юм сав суулга өрөөстэй байх юм. Гэтэл сав суулга байх ёстой шилэн хоргонд ном өрчихсөн байх юм. Тэгээд би ямар ч байсан ганц бие амьдрахгүй гэж шийдсэн билээ.

	— Леня ах аа, би удахгүй ээ.

	— Юм идэхгүй юм уу? Шарсан өндөг байна, хоёр өндөг. Хуваагаад идчихэж болж л байна.

	Сэтгэлийнхээ сайханд л, зовж байж олдсон хоолоо өдгөө надтай хуваах гэж байгааг ойлгоод би татгалзав.

	— Би танд хоёр л үг хэлнэ. Би мэдмээр байна. Эцгийнхээ талаар тантай зөвлөмөөр байна. Өнөөдөр түүний “хоёр зуун хорь дээр нэмэх нь зуу” гэхийг сонслоо... гэж би тэр “хоёр зуун хорь дээр нэмэх зуу” гэдгийг нь мэдэж байгаа дүр үзүүлэн яриагаа эхэлсэн юм.

	— Би чинь зөвхөн л шүдний эмч шүү дээ... гэж Леня ах хэлэв.

	Дандаа л өөрийгөө дантист гэдэг хэр нь өнөөдөр зүгээр л шүдний эмч гэж гэнэ. Дантист гэж юу болохыг ойлгохгүй гэж бодоо юм болов уу. Намайг мангуу амьтан гэж бодов уу! Эсвэл хүүхэд гэж тооцоо болов уу.

	— Леня ах аа, хоёр зуун хорь дээр нэмэх зуу аюултай юу, хэлж өгөөч, та мэднэ шүү дээ!.. гэхэд Леня ах нүдний шилээ авч гуяных нь үзүүрийг амандаа зуув. Ингэж суугаад бодвол эвтэйхэн байдаг ажээ.

	— Чамд яаж тайлбарламаар юм бэ дээ? гэж онц ойлгомжгүй хэлж байна. Учир нь амандаа шилний гуяа зуусаар л байсан юм.

	— Яагаад надад бүхнийг тайлбарлах ёстой гэж? Зүгээр хэлж болохгүй юу?

	— Чамд ойлгуулахын тулд яаж тайлбарлая даа?

	Тийм дээ, би чинь хүүхэд, өөрөөр хэлбэл мангуу амьтан юм чинь.

	— Эцэг маань эв эрүүл сав саруул л харагдах юм. Тэр байтугай инээхээрээ нүүр нь улаан болдог... гэж би хэлэв.

	— Би танайд дуртайяа орж эцгийг чинь үзэх сэн, гэвч жинхэнэ мэргэжлийн хүнд үзүүлсэн нь дээр. Тэгээд ч Людмила ор гэж хэлээгүй юм чинь би өөрөө орох эвгүй... 

	— Тэгвэл тэр аюултай юу?

	— Яаж чамд тайлбарлая даа, энэ бол цусны даралт нь их байгаа хэрэг. Түүнийг багасгах хэрэгтэй! Эмч нар эм бичээд өгчихнө: нунтаг эм, тариа, хуурай эм. Хамгийн гол нь сэтгэл санаа өөдрөг байх нь чухал! Ойлгов уу?

	— Ойлгохгүй яах вэ! гэж би худлаа залав. Тэгээд “миний үгэнд итгэлгүй, цааш нь тайлбарлаасай” гэж бодов.

	Тэр ч итгээгүй буюу эсвэл миний үгийг чихнийхээ хажуугаар өнгөрөөсөн бололтой.

	— Өөдрөг өег байна гэдэг бол баяр баясал, хөгжөөн цэнгэл, итгэл найдвар гэсэн үг... хамгийн гол нь мэдрэл шүү дээ. Мэдрэлд тэжээл хэрэгтэй.

	Намайг өндөг рүү нь харахад Леня ах инээмсэглэв.

	— Үнэн шүү? Мэдрэлд сэтгэл санааг сайхан байлгадаг витамин хэрэгтэй. Ийм витаминд мэдрэл их дуртай.

	Эцэг маань барилга дээр ажилладаг. Бүх насаараа барилгад ажиллаж байгаа юм! Хугацаа, даалгавар, төлөвлөгөө гээд л бас өөр юу ч байдаг юм билээ... ямар нэг юм аавыг минь зовоож, шаналгаж байдаг юм биш байгаа даа? Тийм юмыг нь даруй устгах хэрэгтэй! 

	Би хэсэг бодлогошров.

	— Түүнд сэтгэл зовох юм юу ч байхгүй дээ. Манайх гэртээ бүх юм сайхан. Ажил дээр нь аавыг хүндэтгэдэг. Ажлаа өөрчлөх нь хэцүү байж таарна. Сурсан юмыг сураар боож болдоггүй. Та мэднэ шүү дээ! 

	— Чиний зөв ч байж магад. Харин Людмила, аавынхаа ажлын талаар юу гэж боддог вэ?

	— Мэдэхгүй. Би тэрнээс асуугаагүй. Харин аавыг зовоодог хүн байхгүй гэдэгт би итгэж байна.

	— За яах вэ, сайн байна. Энэ чинь л чухал! Людмила хүсвэл би орж үзэж өгсөн ч болно гэв.

	Тэгэхээр нь би шат руу шагайгаад байсан учрыг нь ойлгов. Людмилад эм хүний хормогчтой харагдахгүй сэн гэж бодож л дээ.

	Тэд сургуульд хамт сурч, тэр ч байтугай тэр хоёрыг сүй тавьсан хоёр гэцгээдэг байсан гэнэ билээ. Энэ хоёр гэрлэсэн бол мөн догь оо. Людмила байшиндаа зөвхөн ганц давхраар доошилж, Леня ахын ном нь гал тогооныхоо эргэнэгт байхгүй байсан даа.

	Гэтэл Людмила дургүй юм. Ерөөсөө ч хүнтэй суух тухай боддоггүй, огт сонирхдоггүй бололтой. “Шулуун шугамын мастер” юм болохоороо зургийнхаа тухай л боддог бололтой.

	— Та Леня ахын эхнэр болбол догь оо гэж намайг хэлэхэд

	— Нэг залуу гэр бүлд хоёр хос нүдний шил байх нь арай дэндэнэ гэж хошигнож билээ. Ер нь бол алиа хошин үгэнд тийм ч дуртай хүн биш дээ.

	Харин аав ээж хоёр огт дуугаралгүй хайртай тэнэгийгээ харж буй харцаар намайг эелдэгхэн өрөвдөнгүй ширтэх нь “чи жижиг байна. Үүнийг ойлгох болоогүй!..” гэж байгаа бололтой.

	Хачин юм. Охиныхоо ирээдүйд санаа зовдоггүй! Эрт гарсан хүүхэд юм болохоор нь л тэгдэг юм байх даа. Гэвч эгчийн буруу биш шүү дээ. Яасан шударга бус юм бэ! Гурвуул гурвуулаа намайг л халамжлах юм. Ямар хэцүү юм бэ.

	 

	 

	3

	Зарим эцэг эх “Би ч хүүгийнхээ, охиныхоо төлөө ухаан алддаг юм...” гэцгээхдээ тэр ухаан алддагаараа бахархан байгаа бололтой байдаг.

	Миний аав ээж хоёр бол тэдэнтэй адилгүй, цоо эрүүл хүмүүс. Тэр ч байтугай миний алхах гишгэх бүрд санаа зовдгоосоо ичдэг юм. Түүнээ илэрхийлэхдээ шууд хэлэхгүй хошигнон хэлдэг юм. Тэгээд эцэг заримдаа бүдүүлэгдүү ч юм шиг санагддаг юм. Яах вэ дээ хөөрхий намайг хэтэрхий удаан хүлээчихсэн болоод л тэр. Хамаг учир нь тэнд л байгаа юм! Өөрсдийнхөө төлөө огт санаа зовдоггүй юм. Хачин шүү. Надад юу хортой, юу юу болохгүйг бүгдийг мэднэ. Тэр ч байтугай ашигтай юм ч тэдэнд хортой мэт санагдаж байж магадгүй. Өөрсдийгөө болохоор гаргуунд нь гаргаад хаячихсан.

	“Энэ байдалтай цаашид эвлэрэхгүй!.. Ааваас эхэлнэ. Цаг үргэлж аавдаа өег, өөдрөг санаа чулуудна” гэсэн шийдвэртэйгээр би гэртээ буцаж ирсэн юм.

	Намайг байнга уруу царайтай байдаг гэж буруушаацгааж ээж чимээгүйхэн миний нүүр лүү шагайж хардаг юм. Аав болохоор: “Залуу минь юунд урвайгаа вэ?”, “Яагаад хошуугаа унжуулчихаа вэ”, “Юун тухай бодлогошроо вэ, жаал минь?..” гэх мэтийн юмс хэлдэг.

	Харин Людмила бол шууд тулгаад л: 

	— Ямар нэг муу юм болоо юу? Сургууль дээр үү? Хашаанд уу? Шулуухан хэл, эрс шулуун зан олон юмыг цагаатгана.

	Өөрөө шулуухан, “шулуун шугамын мастер” Людмила эргэн тойрныхоо хүмүүсээс эрс шулуун зан, нягт нямбай байдлыг шаарддаг юм. Харин би бол тэдэнд ямар ч муу юм авч ирэх гээгүй л дээ. Зүгээр л нэг юм гуйх гэсэн юм, миний гуйх юмны оронд музей, цирк, театр гээд л хорвоогийн бүх нарийн нандин юмыг надад толилуулах нь мэдээж.

	Харин би бол хотын зах руу манайхны боддогоор өглөөнөөс орой хүртэл хүмүүс живж үхдэг, үнэндээ бол хүмүүс наранд шарж усанд нь ордог хөлгүй нуур луу хүүхдүүдтэй хамт очмоор байна.

	Тэр өдөр би хүн болгоны өөдөөс хараад инээмсэглээд байв. Тэгээд бас “Бүү сэтгэл зов, аав аа! Тайвшир! Таныг сэтгэлээ зовоохгүй байхыг гуйя!” гэж зогсоо зайгүй давтаж байв.

	Ээж дуугүйхэн мөртөө миний нүүр лүү их л анхааралтай харж байв.

	Хэдийгээр миний нүүрэнд сэтгэл хөдөлсний тэмдэг огт үгүй, зүгээр инээмсэглэж байсан боловч, — Юунд сэтгэл чинь хөдлөөв, жаал аа! гэж аав үгээ өөрчлөн асуув.

	— Чи ямар нэгэн юм дуулгах гээд л байна уу? гэж Людмила шулуухан асуулаа.

	Өөрийг маань эрхэмлэн хайрладаг хүмүүст өег, өөдрөг санаа бий болгох нь Леня ахын боддог шиг амар биш бололтой.

	Эцэг маань радио сонсох, ялангуяа хөгжмийн нэвтрүүлэг сонсох дуртай. Гэвч сэтгэлээ ханатал сонсох бололцоо ховор. Эсвэл би хичээлээ давтах буюу ном уншиж байна. (Тэр үед бүгдээрээ амьсгаагаа хураачихдаг юм) эсвэл Людмила ямар нэг яаралтай ажил дуусгах буюу ямар нэгэн шалгалт шүүлэгт бэлтгэж байна. Эсвэл эгч ямар нэг соёлын их сургууль юм уу, хаана ч юм үргэлж л суралцдаг.

	Харин тэр орой бол хүлээн авагчийнхаа дэргэд сууж концерт сонсоод их л сэтгэл ханаж байгаа дүр үзүүлж байлаа.

	— Явж явж хөгжимд автана гэдгийг чинь ч би мэдэж байсан л даа.

	— Чи чинь миний хүү юм чинь! 

	— Таных! таных гэж намайг хэлэхэд аав маань их л баяр бахдалтай инээмсэглэн: 

	— Чамайг удаан хүлээцгээсэн юм, ийм хүүг хүлээлгүй яах вэ гэв.

	Мөч тутам улам л сэтгэл хөдлөн байлаа.

	Ээжийг ирэхэд би хүлээн авагчаа улам чангалахдаа ээж ч гэсэн баясаг гэж бодлоо л доо. Гэтэл хажуугийн айл ханаа нүдлээ.

	Манай байшингийн хана туурга зузаан, адар нь өндөр билээ.

	Ээж нэг удаа: 

	— Уран барилга аварга амжилтдаа хүрээгүй үед манай байшин баригдсан нь яамай. Одоо чинь байшингийн туургыг над шиг чих хатуутай улсад л таарахаар хийдэг болж... гэж билээ.

	Ээж маань үе үе өөрийнхөө “бие бялдрын дутагдал”-ыг шоолж хошигнодог юм. Аав: 

	— Шинэ уран барилга янз бүрийн айлын хүмүүсийг салгахад биш, нэгтгэхэд үйлчилж байгаа юм гэж билээ.

	— Хуучныхаар бол олон айл хуучин байрандаа үлдэх байсан гэж Людмила ажиг ч үгүй тайлбарлаж байв.

	— Ханын цаанаас хаа нэгтээ дуугарах нь сонсогддог юм... гэж аав дуулав.

	Манай байшингийн ханын цаанаас алив юмыг олж сонсох амаргүй. Харин манай хөрш бол чимээ л гарвал ханаа цохих гэж чихээ ханандаа наагаад зориуд чагнадаг байх гэж би боддог. Ээждээ дуулдахаар чанга яривал дандаа дургүйцдэг. Сая бол хөгжим саад болчхож л дээ! Хорвоогийн бүх юмыг тээршээдэг, ялангуяа дэргэдэх хүний нь сэтгэл санаа аятайхан байвал бүр ч их тээршээдэг хүмүүс байх юм.

	— Өнөөдрийн хувьд боллоо, явж зугаац. Чи эрүүл агаараар аль болох их амьсгалах хэрэгтэй! 

	Яахаараа заавал би л эрүүл агаараар амьсгалах хэрэгтэй байдаг бил ээ? Ямар миний даралт хоёр зуун хорь, зуу юм биш! гэж бодсон боловч эцгийнхээ сэтгэлийг бодоод юм ч хэлсэнгүй гарав.

	Удсан ч үгүй Костик гараад ирэв. Костик бид хоёр нэг ангид сурдаг боловч би түүний хамраар нь л байдаг юм.

	Тэр өндөртөө биш, би намхандаа л тэр л дээ. Хэнз хүүхэд удаан өсдөг ч юм бил үү? Костик бол хэнз биш яг л цагтаа гарсан хүүхэд болохоор залуу эцэг эхтэй.

	Харин тэд нь хачин зэвүүн! Тэр хана нүддэг бол Костикийн эцэг.

	Костик өөрөө бас их хачин зантай: тоглож байгаа ч, юм ярьцгааж байгаа хүүхдүүдийг харахаараа албатай юм шиг араас нь гэтэж байгаад “Аа хаа, та нар ингэж байдаг бий вий, олзлогдлоо доо! Би бүгдийг нь харсан, бүгдийн нь! Бүгдийг нь сонссон! Бүгдийг!” гэж бархирчхаад яваад өгдөг юм. Хэн ч түүнийг үзээд дуулаадах гэж гуйгаагүй, уриагүй байхад шүү дээ.

	Костикийн нармайг нээмээр санагдаад удаж байгаа юм. Гурав дэлсчхээд хоолонд муу хүүхдэд хэлдгээр “Эхнийх нь аавын чинь төлөө! Дараагийнх нь ээжийн чинь төлөө! Сүүлчийнхийг нь чамд өөрт чинь өгч байгаа юм!” гэмээр санагддаг.

	Костик өөрөө ч түүнийг хүсээд байгаа юм. Би түүнд “Гуйлтгүй! Гуйлтгүй!” гэж урьдчилан сануулаад л байгаа хэр нь тэр өөрөө бахь байдгаараа л байгаа юм. Гэхдээ яагаад ч юм нэг гүйцэд өддөггүй юм. Нэг сайн тавьчхаад “Аавын чинь төлөө! Ээжийн чинь төлөө!..” гэх зэрэг юм хэлэх жинхэнэ шалтаг ер гараагүй юм. Шалтаггүйгээр зодолдох сонин биш.

	Костик гарч ирэнгээ шууд над руу чиглэн: 

	— Аа, хаа та нар баригдав уу! Аавыг тогшихтой зэрэг радиогоо унтраачихыг чинь бүгдийг нь сонссон, бүгдийг нь! Айж л дээ! Одоо хашхиралдаад байдгаа больцгоох биз. Танайд чинь дүлий годил байдаг юм уу, хаашаа юм? гэв.

	— Чи юу гэлээ гэнэ ээ? гэж асуух мөртөө тэр үгээ улам чанга давтан хэлж, түүнийг нь хүн сонсчих вий гэж эмээхдээ шанаа дээр нь нэг өгчхөв.

	Тэгэхдээ би өлмий дээрээ өндийсөн юм, учир нь тэр надаас хагас толгой өндөр юм.

	Костик тэр дороо орц руугаа арилаад өглөө... 

	Би их сандарсан юм байлгүй; бодож байснаа гүйцэлдүүлээгүй байсан: түүнийг гурав цохиогүй нэг цохисон, тэгээд “Аавын төлөө! Ээжийн төлөө!..” гэж хэлээгүй.

	Би сандарсандаа бүгдийг нь мартчихсан хэрэг. Би түүнийг тэгж хэлнэ чинээн бодоогүй л дээ...”Ямар дахиад цохиж эхлэлтэй нь биш дээ” гэж бодоод араас нь очоо ч үгүй. Арваад минут болсны дараа Людмила цонхоор толгойгоо цухуйлгаж: — Леня, ороод ир! гэж дуудав.

	Намайг орж явахад Костикийн аавын гурван давхарт бархирч байгаа нь нэг давхарт дуулдаж байлаа.

	— Цохичихно билээ! Бүр цохичихсон... муу хулигаан чинь! журам сахиулах хэрэгтэй. Эсвэл би өөрөө... гэдэг хоч нь бүр яг таарсан хоч! ийм болохоор нь тийм хоч өгөө биз! гээд миний хочийг дуудав, миний хоч яг таарсан хоч гэнэ дээ! 

	Костикийн эцгийг хаалгаа хаахыг нь хүлээж байгаад хаахтай нь зэрэг гэртээ оров.

	Манайхан бүгд л сандарчээ. Ээж байн байн аав руу харах нь: “Удаан хүлээснээ санаж үз! Бүү загна! Учрыг нь ол...” гэж гуйж байгаа нь илт байлаа. Аав ч ээж рүү мөн л яг тэгж харж байлаа. Намайг ялихгүй буруудахад тэр хоёр дандаа ингэж харцаараа ярилцдаг юм.

	— Чи юу гэж түүнийг зодоов? гэж Людмила асуулаа.

	— Юу ч болоогүй, зүгээр л. Би бүр эртнээс зэхээд байсан юм.

	Зэхээд байсан гэнэ ээ чи?! гээд Людмила том цаасан дээр нэг юм ууртайгаар зурж байв. Ер нь тэгдэг юм. Эвгүй шиг юм ярих үедээ ажлаа үргэлжлүүлэн, харандаагаараа ч юм уу түүшдэгчээрээ цаасан дээр зурдаг юм.

	Би дуугүй л байлаа.

	— Яалаа гэж чи түүнийг цохь оо вэ? Ямар нэг шалтгаан байж л таараа шүү дээ. Түүнийгээ л хэлчих. Шулуун зан олон юмыг цагаатгана! 

	— Үгүй дээ... зүгээр л. Тэр ер нь их өөдгүй хүүхэд.

	— Хорвоогийн өөдгүй хүнийг алийг тэр гэхэв. Чи бүгдийг нь зодох хэрэг үү?

	Би мөрөө хавчиж

	— Мэдэхгүй гэв.

	— Шалтгаан байсан бол ойлгож болох юм... 

	Тэр ер нь эргэцүүлж бодох дуртай: “Тэгсэн бол тэгэх байсан... Тэгээгүй бол үгүй байсан!..” гэх мэт.

	— Харгис зан ерөөсөө хамгийн өөдгүй зүйл гэж зургаа зурангаа хэлээд, — Шалтгаангүй харгис загнах түүнээс ёс суртахуунаар хоёр дахин дор юм. Үгүй ээ, мянга дахин! гэв.

	Тооцоолж л дээ!..

	 

	 

	4

	Яг нарийндаа бол манай гэр бүлийн бахархал нь Людмила байх ёстой юм. Дэд эрдэмтэн, уран барилгын газар ажилладаг.

	Гэтэл манайхан болохоор надаар бахархдаг юм. Энэ ч шударга бус зүйл. Гэвч би яах вэ дээ?

	Тэр шударга бусыгаа далдлах санаатай аав намайг хошигнон магтдаг юм. Тэр нь заримдаа бүдүүлэг гэдэг нь. Аавын тэр бүдүүлгээс болж одоо хүртэл хэлэх гэхээр хэл минь эвлэхгүй байгаа тэр хоч бий болсон юм. Гурав авсан ч намайг загнадаггүй.

	— Айхтар муу хөөтэй догжир шүү! Өчигдөр огт хичээл хараагүй, зурагтын хажууд сууж өнгөрөөсөн мөртөө гурав авчихдаг байна шүү гэнэ. Баяр баяслаа аав заавал нэг дууны үгээр дуусгадаг юм. Над руу харж байгаад: Усанд ч живэхгүй, галд ч шатахгүй!! гэх мэтээр дуулдаг юм.

	Аав байгаад л хамт үзсэн кино буюу уншсан номынхоо утгыг надаар яриулах гэдэг юм.

	— Ойтой гэдэг нь, догжир чинь! Өчигдөрхөн уншсан юм шиг санаж байх юм... Би бол бүгдийг нь мартаад бүгдийг нь холиод хутгачихсан гэж баяртайгаар шүүрс алддаг юм.

	Миний бодлоор бол тэгж мартаж хольж хутгаж байдаг нь аштай юу.

	Костяг нармийлгасны маргааш аав тэсэлгүй;

	— Зодолддог ч муу хэрэг. Харин хоёр толгой намхан хэр нь аймшиггүйгээр довтолж байдаг айхтар муу догжир!.. гэчхээд нэг хэсэг л байн байн: 

	— Зоригтой догжир!.. гэж бувтнаж билээ.

	“Догжир” гэдэг үгээ их л эелдэг, энхрий хэлдэг юм. Тэглээ гээд надад юу нь сайхан байх вэ дээ, энэ ер нь аль хэдийн миний хоч болж манай хашааныхан бүгд Ленька “догжир” гэцгээдэг юм чинь.

	Хайр гэгч ийм л юманд хүргэдэг байна шүү дээ.

	Ер нь манайхан бүгд намайг шагшин магтдагт нь би дургүй. Тахир гурав авах буюу номын утгыг мартаагүйд юу нь сүрхий байгаа юм. Ямар балай амьтан биш дээ. Намайг Костикоос “хоёр толгой нам” гэж бахаддаг нь юу бил ээ? Үнэндээ бол хагас толгой л нам шүү дээ. Миний намхан төрсөнд эцэг эх хоёр маань дуртай бололтой. Намайг ер нь өсөхгүй байгаасай гэж боддог ч байж магад. Тэд хүүхэд хүсэн хүлээж байсан болохоор намайг үргэлж хүүхдээрээ байгаасай гэж боддог ч юм бил үү? Яаж дээ! 

	Хэзээ ч билээ, би радиогоор, хүүхдүүдээсээ аль нэгийг нь онцлох нь онцгүй, хүмүүжлийн талаасаа буруу гэж сонсоод эцэг эхдээ хэлсэн билээ.

	— Өөр хүүхэд бол өөрийг нь онцолж байхад харин ч бахархах байсан даа. Тэгэхэд энэ эгчдээ анхаарал тавьж байдаг, хүнлэг догжир оо! гэсэн юм.

	— Бидэнд сануулга өгсөн чинь сайн хэрэг. Бидний хайр халамж чамайг хувиа бодогч болгоогүйд бид баяртай байна гэж зөвшөөрсөн юм.

	Ийм л байгаа юм даа! Тэд бөөн баяр. Харин би?

	Людмила одоо хэр нь хүнтэй суухгүй байгаад ч тэр хоёр сэтгэл зовдоггүй бололтой. Ядаж л намайг шүдний эмч Леня ахын тухай хэлэхэд тэд дув дуугүй байхын оронд “намайг дэмжсэн болоосой — тэгсэн бол манай Людмила одоо хоёрдугаар давхарт, яг бидний доор айл болчихсон, бид бие биеэ зочилж явах байсан ч юм бил үү. Эмэгтэй хүн бүр айл гэр болох дуртай гэж номд бичдэг шүү дээ. Людмила үүнийг ойлгодоггүй, аав ээж ч тайлбарладаггүй юм биш байгаа. Би хэнз хүүхэд болохоороо түүнд саад болдог юм биш байгаа. Тэгвэл ч харин шударга бус юм болно шүү...” гэж би олон удаа бодсон.

	Людмилаг ажлаасаа ирэхээс өмнө аав намайг зодолдлоо гэж магтсан. Эгчээс манайхан бүгд эмээдэг юм. Яагаад гэвэл эгч аавын хэлдгээр “арван хуруу тэгш хүн”.

	Гэвч бас дутагдал бий. Тэр нь би байхгүй юу? Одоо яая гэх вэ дээ? Би л гэж нэг амьтан... 

	Людмила ч намайг гурав авах зодоо хийлээ гэж магтахгүй л дээ. Сануулна! Хоёр гурав хоногийн дараа надаас уучлалт гуйж байгаа аятай бэлэг авчирч өгнө. Дандаа тэгдэг юм.

	Тэр нэг удаа ч бас яг тэгсэн юм.

	Ажлаасаа ирээд эгч маань намайг огт анхаараагүй дүр үзүүлэв. Надад уур нь хүрэхээр үй түмэн ажил гараад ирнэ. Зураг зураад л, юм угаагаад л, хичээлээ хуулаад л байх нь тэр. Харц тулгарахгүй, юм ярихгүй гэж тэр бүхнийг бодож олдог юм.

	Энэ удаа ч гэсэн оройжингоо ажил хийв. Харин унтахынхаа өмнө гэнэт: 

	— Маргааш орон дотроо хөглөрнө гэж битгий бодоорой! гэв.

	— Маргааш чинь амралтын өдөр шүү дээ гэхэд, 

	— Чамтай хамт театрт очно гэхдээ, чамайг сэргийлэх рүү явуулна гэж байгаа адил хэлэв.

	— За явцгаана даа гэж би хэлэв. Ийм үед нь түүнд талархаж болдоггүй юм. Ямар жүжиг үзэх юм ч гэж би асуусангүй. Ямар ялгаа байх вэ, театрт очиж байгаа нь л чухал! 

	Томчууд бол “Ямар жүжиг? Дэмий, цагийн гарз болох юм биш биз? Уул жүжгийн талаар юу гэж бичиж, ярьж байгаа, сонин эсэх” гээд л шалгааж гардаг юм. Тэд хүссэн үедээ, дуртай юмандаа явдаг улс болохоор тэгцгээдэг биз. Аав ээж хоёр болохоор намайг хүүхдээр нь байлгах санаатай!..

	Аав маань намайг театрт хүргэж өгөхөөр гараас хөтлөн явав. Угаасаа намайг хөтлөх дуртай, эгээ л намайг жижигт цэцэрлэгт байхад хөтөлдөг шигээ хөтлөхөд нь би голдуу л гараа суга татаад авчихдаг юм. Арван гурван настай хархүүг хөтөлж явдаг нь яамай шүү дээ. Хэрэв эцгийн даралт 220/100 биш байсан бол сая ч би мөн тэгэх л байсан.

	Гэвч эцгийнхээ өег өөдрөг сэтгэлийг булаан авах эрх надад байхгүй! 

	Людмила нэлээд зөөлөрсөн юм, гэвч бүрмөсөн уучлаагүй байв. Намайг түрүүчийнх шигээ сэргийлэх рүү биш боловч, ямар нэгэн олиггүй газар: адаглаад бүгдээрээ амардаг ням гарагт сургууль руу дагуулж яваа аятай байлаа. Түүний энэ байдлаар бол бид хоёрыг театр луу явж байгаа гэж тааж мэдэх аргагүй байлаа.

	Би Людмилаг сэм сэмхэн ажиглаж байв.

	“Яасан ч шударга биш юм бэ дээ. Людмила эмэгтэй хүн мөртөөсөө өндөр гоолиг, харин би эр хүн байтлаа намхан пагдгар, бас тэгээд эцэг намайг хөтлөх гэж байдгаараа нугаларчхаад явж байдаг. Би Людмилагаас сайхан хэлбэр галбирыг нь булааж авъя гэж бодохгүй байна л даа. Харин минийх түүнээс доргүй байгаасай!” гэж бодож явлаа.

	Людмилагийн зөвхөн бие нь тамирчны хэлбэр галбиртайгаар барахгүй, үнэхээр биеийн тамир сонирхдог юм. Одон бөмбөг, гар бөмбөг, аль алиныг нь тоглодог. Ер нь миний бодлоор бол манай эгч тун аятайхан хүн. Нүдний шил нь түүнд саад болохгүйгээр барахгүй тэр ч байтугай зохидог юм. Түүнийгээ зүүчихлээр царай нь төвшин, ухаалаг болоод явчихдаг. Харин эрчүүдийн сэтгэлд тийм төлөв ухаалаг царай тохирдог эсэхийг бүү мэд.

	Бидний хажуугаар зөрж өнгөрсөн залуучууд яагаад ч юм Людмилаг нэг их анхаарахгүй байсан нь надад гомдолтой санагдсан. Тэд эгчийн царайг хараад л жирийн эмэгтэй хүн бүртэй адил айл гэр болох сон гэж хүсдэггүйг нь таачихсан ч байж болох юм даа гэж би эгчийгээ сэм сэм харангаа бодож явлаа.

	Бидний өөдөөс нөхөртэйгөө сугадалдсан хүүхнүүд ирж байлаа. Нөхөр нь мөн биш нь ч андашгүй л юм л даа. Зарим эмэгтэйчүүд нь хүүхдийн тэрэг түрчихсэн, нөхрүүд нь дэргэд нь алхаж явах юм, зарим эцгүүд нь хүүхдийнхээ тэргийг өөрсдөө түрэх юм.

	Тааралдсан хүүхэн бүрээс “Та дэд эрдэмтэн мөн үү? Та дэд эрдэмтэн үү?” гэж асуумаар санагдаж байлаа.

	Хэн ч “тийм ээ” гэж хариулахгүй нь мэдээж. Харин миний эгч бол дэд эрдэмтэн. Харин эгч маань яахаараа ганцаараа явдаг бил ээ? Зөвхөн л аав бид, хоёртой. За энэ ч яах вэ дээ, хүнтэй сууя гэж боддоггүй болоод л тэр! 

	Театрын ойролцоо бид Людмилагийн танилуудтай тааралдав.

	— Хорин жил тааралдаагүй байна шүү дээ! Бараг хорин жил гээд л тэр эрэгтэй эмэгтэй хоёр дуугаа нийлүүлэв. Бид чинь тавын “в”-гийнхэн шүү дээ. Чи санаж байна уу? Дараа нь биднийг өөр сургууль руу шилжүүлчихсэн. Тэгээд бид салчхаагүй юу. Түүнээс хойш хэчнээн ч жил болж вэ дээ! Нэг хотод сууцгаадаг хэр нь нэг ч тааралдахгүй байдаг. Гайхалтай юм! Тэгсэн мөртөө сая хараад шууд таньж байдаг... Гайхалтай юм! 

	Бид эрт ээ гэрлэсэн. Аль дивангарын юм бэ. Гэрлээгүй байсан үеэ бараг мартчихаж. Гайхалтай! Ер нь л мартчихаж... 

	Тавдугаар ангидаа гэрлэсэн юм болов уу гэж бодогдмоор байлаа. Тэр хоёр бие биеийнхээ яриаг таслан дундуур нь орж сайн, муу хоёрын алинд нь ч өнөө л “Гайхалтай!”-гаа хэлэн уулга алдахад бэлэн байлаа.

	— Энэ чиний хүү биз? Яг чамайг хуулчхаж! Юун ч адилхан юм бэ!.. Энэ таны ач хүү юу? гэж аавд хандан, өвөөтэйгөө ч адилхан юм! Нөхцөлгүй... Ёстой гайхалтай! За баяр хүргэе. Сайхан ач хүүтэй юм байна! гэж эмэгтэй нь уулгалав.

	“Би Людмилагийн хүүхэд байхаар тийм балчир харагдлаа гэж үү? Эсвэл Людмила, наснаасаа илүү овортой харагдаа юу? Үгүй ээ, тийм байх ёсгүй, эд нар хамт сурч байсан юм чинь Людмилагийн насыг мэдэж байгаа, надад л учир байгаа хэрэг!” гэж гайхаш алдран бодогдов.

	Сайхан ачтай юм байна гэж баяр хүргэж байхад аав дув дуугүй зогсож байсан нь миний гайхшийг төрүүлэв. Ер нь хэзээ ч тэгж улайж байгаагүй байх: чих, хүзүү, дагз нь (буурал үсний завсраар харагдаж байв) хүртэл улайчихсан юм. Ердөө л тэр аяараа чавга шиг хүрэн улаан болчихсон байсан. “Ямар нэгэн юманд сэтгэл нь зовж шаналдаг юм болов уу?” гэж асууж байсан доод давхрын Леня ахын үг санаанд орж ирэв.

	Үнэхээр эцэг маань ямар нэгэн юманд сэтгэл зовж явдаг юм болов уу? Тэгээд түүнээ мэдэгдэхгүй явдаг юм болов уу! Намайг Людмилагийн хүүхэд болгон ярихад аав дуртай л байх шиг байсан. Яриангүй дуртай байсан... надад мэдэгдэж байсан юм чинь.

	Эгч маань намайг бүрмөсөн уучлаагүй ч гэсэн би эгчийгээ хөтөлж, гарт нь наалдлаа.

	Өнөөдүүл сүүлийн хорин жилд болж өнгөрсөн бүх юмаа дурсан ярихад бэлэн байв.

	Өөрсдөө нэртэй цуутай зохиолч буюу хөгжмийн зохиолч юм шиг амьдралынхаа яльтай ялихгүй зүйлийг бусад бүх хүмүүст сонин гэж боддог хүмүүс бас байдаг байна.

	— Бид хожимдох нь байна гэж Людмилаг дуугарахад

	— Та нар хаана сууцгаах вэ? Суудал чинь хаахнуур вэ? Аравдугаар эгнээнд гэнэ ээ? Гайхалтай! Бараг зэргэлдээ суух юм байна. Сайхан хэрэг! Хүүг чинь охидтойгоо танилцуулна. Тэд аль түрүүнд дотор орчихсон сууж байгаа. Тэр хоёр маань дөрөвдүгээр ангид явдаг ихэр юм! Танай хүү ч бас дөрөвдүгээр ангид биз? гэж эхнэр нөхөр хоёр шуугилдахад нь, хэдийгээр зургаадугаар ангид сурдаг ч гэсэн би: 

	— Дөрөвдүгээр анги гэж хариулав.

	— Тийм, тийм... гэж эгч маань намуухан давтан хэлэх нь зөв гэж намайг дэмжиж байх шиг санагдав.

	Би ч эгчийнхээ гараас зуураастай хэвээрээ явсаар сэхээвчинд орж ирэхэд Людмила: 

	— За, за... чи намайг ээжээ л гээрэй, цаадуул чинь тэгүүлэх гээд байгаа болохоор яая гэхэв, гэж шивнэв.

	Сэхээвчинд байхдаа ч, шатаар өгсөж явахдаа ч туж юм бодсоор яваад хөтөлбөр худалдан автлаа би ямар жүжиг үзэх гэж байгаагаа мэдсэнгүй.

	— Буфетэд очих уу? гэж эгч маань царайчлангүй асуув. 

	Уурласан бол дээр байсан юм! 

	Би тэгье гэлээ. Би ер нь театрт орохоороо амттай боов авч идэж, хөтөлбөр авч бүгдийг нь уншиж, завсарлагын танхимд нааш цааш сэлгүүцэж жүжигчдийн зургийг үзэж дараа нь, жүжгээ үзэх дуртай. Тэгтэл энэ бүхнээ эгээ л мартчихсангүй.

	Эгч рүү хүмүүс их утасддаг юм. Тэр гэрээсээ гарах бүрдээ тэмдэглэлийн дэвтэр, онцгой гоё үзүүрлэсэн харандаа, (“Миний багаж!” гэдэг юм) орхиод хэн, хаанаас ямар хэргээр утасдсаныг тэмдэглээд хэлээрэй гэж гуйдаг юм.

	Людмилагийн гуйлтыг биелүүлэх бүрдээ эцэг маань: 

	— Дандаа л ажил! Зөвхөн л ажил! гээд өөрийнхөө дуртай “Игорь Ван” дуурийн аяар хөөрхий ядарсан биед унтах нойр, амрах заяа байхгүй!.. гэж дуулдаг юм.

	Урьд нь эцэг, охиныхоо ийм их ажилтай бас тэгээд ажил хэрэгчид нь баярлан дуулж байх шиг санагддаг байсан. Харин одоо бол: “Игорь Ван энэ арийг половчуудад олзлогдоод байх үедээ дуулдаг юм чинь юундаа ч баярлах вэ дээ!.. Аав ч заримдаа ари болон дууны үгийг зоргоороо өөрчилдөг л дөө. Гэвч түр зуурын ялалт байгуулсан ван харамсал гунигтайгаар дуулж байдаг шиг л дуулдаг юм... Би үүнийг урьд нь яагаад анзаараагүй юм бол оо! гэж боддог.

	Биднийг театрт жүжиг үзсэнээс хойш арваад хоногийн дараа юм даг, нэг өдөр утас их хачин дуугарлаа. Утас ч бол үнэндээ жирийн л дуугарсан, харин яриа л нэг хачин эхэлчихсэн юм... эрэгтэй хүн Людмилатай ярья гэлээ. Хүмүүс дандаа л эгчийг овог нэрээр нь дууддаг билээ. Эгчийн бага байх үеийг нь мэддэг манай байшингийн настнууд хүртэл аавын хэлдгээр “эцгийг нь марталгүй” алба шиг овгийг нь нэртэй нь хамт хэлдэг юм. Үүгээр эцэг маань бахархдаг гэдэгт би найддаг. Учир нь залуу хүүхнийг овог нэрээр нь дуудна гэдэг бол хүндэтгэж байгаа хэрэг шүү дээ! “Эсвэл залууд тооцохоо больсон юм болов уу?” гэж би эртээд театрт очсоноосоо хойш гэнэт бодов. “Овог нэрээр дуудах нь эцэгт аятайхан байгаа гэж би яагаад бодсон юм бол?..”

	Тэр хүнд би Людмила алга байна гээд, хаанаас ярьж байгаа, юу хэлүүлэхийг нь асуулаа.

	— Өөрөө хэн бэ? гэж тэр хүн асуув.

	Уг нь нэг ч хүн ингэж асуудаггүй юм. “Эгчийг зөвхөн нэрээр нь дуудаад, намайг сонирхоно гэнэ ээ, яг нөгөө театрын ойролцоо тааралддаг хүмүүс шиг сонирхож байх чинь, бас нэг ангийн хүн нь байж магад. Гарцаагүй!.. Ямар ч хэрэггүй бол хэн л утасдах вэ дээ?” гэж бодогдов. Тэр хүн Людмилагийн дэвтэрт тэмдэглэчихмээр юм огт хэлэх янзгүй шиг болохоор нь дэвтрийг нь хамхичихлаа.

	Театр дотор эгч маань “за, за... намайг ээж ээ гэсэн ч болно” гэж шивнэсэн нь санаанд оров. “Хорин жил уулзалдаагүй нөхөд нь өөрсдөө эрт авгай нөхөртэй болцгоосон болохоор өөрийг нь мөн л нөхөртэй... хүүхэдтэй гэж бодож байгаа нь эгчид таатай байгаа” гэж надад бодогдов. Энэ мэтийн бодол хоромхон төдий толгойд эргэлдэн юу хэлэхээ шийдэж амжаагүй байсан атлаа: 

	— Хүүхэд нь байна... гэчхэв.

	— Ямар хүүхэд? гэхээр нь, 

	— Ямар гэнэ ээ?.. Анхны нөхрийн нь хүүхэд! гээд аваад хаячхав.

	Яах гэж ингэж хэлснээ би ч мэдэхгүй байна. Людмилагийн нэг ангийн нөхөр нь “Би дөнгөж ганц авгай аваад байж байхад Людмила хоёр удаа магадгүй, түүнээс олон ч юм бил үү хүнтэй суугаадхаж... Амжилттай л яваа хүн байна!” гэж бодогдуулах гэсэн байх.

	Үгүй ээ, тэрхэн хоромд би тиймэрхүү юм бодож амжаагүй. Бодох цаг ч байгаагүй... Харин сүүлийн үед миний мөрөөдөж байсан зүйл л яагаад ч юм өөрийн эрхгүй миний амнаас алдагдсан нь тэр.

	— Баярлалаа гэж тэр хүн хэлэнгүүт утас ойр ойрхон дүд дүд дуугарав.

	“За яах вэ, юу ч болоогүй... Зөвхөн сайхан хүүхэн л олон хүнтэй сууж таараа. Тийм болохоор би эгчийгээ гутаагаагүй. Яадаг юм атаархацгааг! Бүгдийг нь зөв хэлсэн. Бүгд сайхан” гэж бодов.

	Людмилаг гэртээ иртэл нь би ингэж бодож байв. Эгч над руу харсан ч үгүй пальтотойгоо шууд яваад ээжийн ном уншаад сууж байсан өрөө рүү явж үүдээ дангинатал хаачхав.

	Людмила шиг үргэлж тайван байдаг нямбай хүн пальтогоо коридорт тайлахаа мартчихыг бодоход ямар нэгэн аймшигтай юм болсон болов уу! 

	Эгч маань яагаад тэгж догдолсныг би удалгүй мэдэв. Би тэдний яриаг чагная гэж бодоогүй боловч чагначихсан юм... Чагнасан ч гэж дээ, үнэндээ сонссон юм. Людмила, аав бид хоёр шиг, ээжид дуулдахаар ярьж байв. Хэдийгээр өөр тасалгаанд ярьж байгаа ч гэсэн аяндаа ойлгогдож байв. Людмила: 

	— Би танд ярих ёстой, харин та бүү санаа зовоорой гэх нь дуулдав.

	Ээж тэр дороо л санаа нь зовов бололтой. Эгч: 

	— За, за онцгой юм юу ч болоогүй дээ! гэв.

	Ээж нэг юм хэллээ. Гэвч ээжийн үг дуулдсангүй.

	— Иванд хэн нэгэн нь намайг нэг биш удаа хүнтэй сууж байсан... том хүүхэдтэй гэж хэлжээ гээд Людмила дуугүй болов.

	Ээж нэг юм хэллээ. Энэ хооронд “эгчид, надаас үргэлж нууж явдаг Иван гэгч этгээд байдаг ажээ. Аргагүй дээ, би хүүхэд юм чинь!..” гэж бодогдов.

	Үнэндээ, гайхах юм юу ч алга... Жирийн л хов байна. Эсвэл тоглосон ч байж болох юм гэж Людмилаг хэлэхэд ээж нэг юм асуулаа.

	— Хэн ч хэлж болно шүү дээ. Харин итгэчихсэн байгаа юм! Тэгэхээр нь үгүй гэдгийг баталж... хэн хэлэв гэж асууж байх нь гутамшигтай санагдсан.

	Ээжийн дараачийн нь хариултыг би Людмилагийн хариултаар тааж мэдэв. Ээж: “Харин ч сайн хэрэг, түүний сэтгэлийг сорих боломж гарлаа” гэж хэлсэн байх, яагаад гэвэл эгч: 

	— Харин ч сайн гэнэ ээ? Би бол тэгж бодохгүй байна. Сэтгэлийг нь тэнсэхийг хүсэхгүй байна. Харин Иван бол их хачин зан гаргасан, биеэ огт барьж чадахгүй, чанга чанга дуугарч... тэр ч байтугай, бүдүүлэг үг хараал хэлсэн гээч.

	Аав ирээд эдний яриаг сонсож хүзүү, дагз, чих нь хүртэл эртээдийнх шигээ улайчих вий... гэж санаа зовж байлаа.

	Би ер нь ямар балаг тарьчихав даа?! 

	— Надаас учрыг асуусан бол өөр хэрэг... Эгч маань, хэрэв тэгсэн бол тэгж болох юм, ингэсэн бол ингэж болох юм... гэх мэтээр эргэцүүлэн бодох дуртай... 

	Ээж дахиад нэг юм хэллээ.

	— Үгүй дээ, одоо ингээд дуусах нь тэр! 

	Ээж юм хэллээ.

	— Яагаад өдөр бүр тааралддаг болохоор тэр бүр хэцүү гэж! Надад буруу байхгүй юм чинь.

	Людмила, уйлчихгүйн тулд зориуд иймэрхүү хатуу үг хэлж байх шиг надад санагдсан. Би Людмилаг өрөвдлөө. Уучлаад л өнгөрөөчихнө биз дээ гэж бодоод бас ч уур хүрлээ.

	Өдөр бүр тааралддаг гэдэг чинь хамт ажилладаг байх нь!..

	— Үгүй ээ, яасан ч үгүй! Ямар ч юмыг ойлгож болно, харин хүнийг гутааж байгаа бол... харин ч сайн гэж та зөв хэллээ. Тэр хэн болохоо үзүүллээ. Би харин яг энэ дээр нь зогсчихдог хэрэг! 

	Хаана зогсох нь вэ? Ямар утгаар тэр вэ? Хүнтэй суухгүй нь үү?.. Би түүнийг зогсохыг нь хориглодог хэрэг! Тэгэхгүй бол “шулуун шугамын мастер” юм чинь хэлснээ л хийнэ.

	Эгчийг ээжийн өрөөнөөс гарахад би хичээлээ их л шамдан хийж суулаа... 

	Пальтогоо гар дээрээ тохчхож, халууцаж л дээ.

	Эгч маань инээмсэглэж байвч биеийнх нь хэлбэр урьдынх шигээ, тамирчин хүнийх шиг биш, ялимгүй бөхийсөн байх нь нуруун дээрээс нь хүнд юм дарж байгаа мэт харагдав. Би дахиад л өрөвдөж... тусалмаар санагдав.

	— Людмила, би юухан хээхэн сонссоон... гэж би аяархан хэлэв.

	— Чи сонссон гэнэ ээ?

	— Би чихээ бөглөчихөлтэй биш дээ? Би ч сонсохгүйн тулд гадагшаа гүйчихмээр л байсан л даа, харин хичээлээ хаяад яаж гүйх вэ... 

	— Чи бидэн дээр ороод, та нарын яриа дуулдаад байна гэж хэлэх ёстой байсан. Тэгсэн бол шударга явдал болох байж.

	— Би эхлээд өөрийгөө, юу ч ойлгохгүй биз гэж бодсон юм... Тэгээд ч та нар дээр ороогүй. Тэгтэл харин ойлгочихсон. Ойлгосныхоо дараа бол орох шаардлагагүйгээ мэдсэн.

	— Чи юу ойлгосон бэ?

	— Людмила минь, хүмүүс чанга чанга дуугарна гэдэг чинь сэтгэл нь догдолсных. Сэтгэл нь догдолно гэдэг чинь сэтгэл нь шаналсных... Та үүнийг анзаарч мэдээгүй гэж үү?

	— Шал дэмий юм! гэсэн мөртөө Людмила сонссоор суув.

	— Сэтгэл нь догдолсон үедээ юу ч хамаагүй хэлчихдэг шүү дээ! Жишээ нь л ээж заримдаа надад: “Миний нүд чамайг хардаггүй байсан болоосой!” гэдэг шүү дээ. Тэр чинь намайг далд ор гэсэн үг биш биз дээ?

	— Ингээд дуусаа юу? гэж эгч асуув. “Ингээд дуусаа юу” гэж манай математикийн багш, самбарын өмнө гарсан хүүхэд худлаа залаад байхаар асуудаг юм. Тэгсэн ч шууд муу тавьчихалгүй бяцхан мушилзаад байзнадаг юм, түрүүчийнхээсээ арай дээр юм хэлчхэж магад гэж хүлээдэг байх.

	Түүн шиг Людмила бас хүлээлээ.

	Түүний дуу нь чангарч байсан бол догдолсон хэрэг... догдолсныг бодоход сэтгэл нь зовсон байж таарна. Сэтгэл нь шаналсан гэдэг чинь... 

	— Үүнийг чинь би сонссон шүү дээ! Манай математикийн багш бас “үүнийг чинь би сонссон шүү дээ!” гэдэг юм. Тэгээд дараа нь шууд хоёр тавьдаг.

	— Үүнийг чинь түрүүн сонссон шүү дээ! гэж эгч давтан хэлэв.

	Надад хоёр тавьж л дээ.

	Дээд сургуульд шалгалт өгөхөөр ирсэн зургаадугаар ангийн сурагчийн хариулахыг сонсох мэт сонсож суусан шүү дээ.

	— Чи юу ч ойлгоогүй байна, ойлгож чадсангүй! гэж эгч хэллээ.

	Тэгэлгүй дээ, би чинь хүүхэд юм чинь! Харин эгч яагаад үүнийг хэлсэнгүй вэ? Мартчихсан л байж таарлаа. Людмила пальтогоо өлгөхөөр коридор луу явлаа. Би дахин номынхоо дээрээс тонгойв. Гэхдээ шал өөр юм бодож байв. “Би эгчдээ туслах ёстой” гэж шийдлээ.

	Эгч маань намайг гомдоовол хоёр гурван өдрийн дараа заавал ч үгүй уучлал гуйдаг гэж би ярьсан байх аа. Буруу боллоо гэж яг хэлдэггүй юм гэвч түүнийгээ цайруулдаг: театрын билет авч өгөх ч юм уу? Эсвэл намайг одон бөмбөг, гар бөмбөг тоглодог цэнгэлдэх хүрээлэнд дагуулж очно, эсвэл ямар нэгэн бэлэг авчирч өгдөг юм.

	Ийм үедээ авчирсан бэлгээ бэлэг гэж нэрлэлгүй: 

	— Спортоор оролдох цаг чинь боллоо. Эхлээд хүмүүс яаж тоглож байгааг хар. Өнөөдөр цэнгэлдэх хүрээлэнд очно гэх буюу эсвэл: 

	— Чи математикт дургүй. Түүнгүйгээр чи ирээдүйд юу болно гэж бодож байна? Энэ тухай бодохгүй байж болох уу? Урлаг уран сайханд хүчээ сориод үз. Ядаж зураг авч эхэл. Би чамд аппарат авсан... гэдэг юм.

	Эгч надтай эвлэрэхгүй, зөвхөн л хүмүүжүүлж байгаа юм шиг маш хатуу ярьдаг юм. Гэвч бэлэг бол бэлгээрээ л үлдэнэ.

	Би ч бас эгчийнхээ санал сэтгэлийг алдагдуулдаг юм. Эгчийн намайг гомдоодгоос долоон дор гээч. Их зориг гаргах тусмаа (жишээ нь, урьд нь огт үзэгдээгүй платье өмсчихсөн байвал) өмсөх хувцсаа ч бодох чадалгүй байна гэдэг нь ойлгогддог.

	Ээж тэр хоёрын яриаг санаандгүй сонссон тэр оройгоо би тэсэлгүй унтахынхаа өмнө хэргээ хүлээв.

	— Таныг анхныхаа нөхрөөс нэг том хүүхэдтэй гэж Иванд би хэлчихсэн юм. Утсаар... Тэр утасдаад “Чи хэн бэ?” гэхээр нь надад нэг хачин санагдаад... “Би хүүхэд нь байна” гээд хэлчихсэн чинь “юун хүүхэд?” гэж асуухаар нь “Анхны нөхрийн нь хүүхэд!!” гэчихсэн. Тоглосон юм л даа.

	Би ингэж хэлчхээд “Намайг тоглоомоор биш, зориуд хэлсэн гэж бодох вий дээ?.. Нөгөө театрт хэлсэн үгнээс болоод...” гэж санаа зовов.

	Тэгтэл эгч маань тэгж бодсонгүй ээ. Тэр байтугай уурласан ч үгүй! Огт уурлаагүй шүү! 

	— Хэргийн учир нь үүнд биш, учиргүй уурласанд нь байгаа юм... Чи үүнийг ойлгохгүй! 

	— Хүн дуугаа өндөрлөж байгаа бол догдолж байгаа хэрэг. Догдолно гэдэг... гэтэл

	— Би үүнийг чинь сонссон шүү дээ! гэв. 

	Тэгэхээр нь би дахин зөвлөгөө өгсөн ч үгүй.

	Би бол бүхнийг сайн ойлгож байлаа, харин Людмилагийн бодлоор бол би юу ч ойлгохгүй, ойлгох эрх ч байхгүй юм байх л даа. Тийм болохоор ил туслах арга ч алга. “Яагаад тэр бил ээ?” гэж бодохоос миний уур хүрч байв.

	Ээж Людмила хоёроос нууцаар туслах хэрэгтэй болов. Эцэг юу ч мэдэхгүй яваа: 220/100 даралттай юм чинь... 

	Би байдлыг засахын тулд Людмилагийн ажлын утсыг мэдэж аваад гэртээ хүнгүй үеийг тааруулж утасдав аа.

	— Ивантай ярья гэсэн чинь, 

	— Ямар Иван гэж залуухан хүүхэн доогтой дуугарав.

	— Мэдэхгүй... гэтэл

	— Овгийг нь мэдэх үү? гэв. 

	Би дуугарсангүй.

	Нөгөө эмэгтэйд их зугаатай санагдсан бололтой.

	— Эрэгтэй эмэгтэй нь мэдэгдэхгүй нэг хүүхэд утасдаад... гэж бусдадаа ярьж байна. Бас л намайг хүүхэд гэнэ! Тэгээд бас миний дуугаар хүү охиныг ялгахгүй байхдаа яах вэ дээ.

	— Иван Петрович, Иван Сергеевич, Иван Ивановичын аль нь вэ? гэж хөгжилтэйхөн хэлэв... 

	Би Иван Ивановичыг нь шилж авав. Харин “Байна уу?” гэж эрэгтэй хүн дуугарахаар нь бушуухан утсаа тавьчихав. Би эгчийнхээ нэр утсыг хэлж ирээд л уучлалт гуйдаг, тэгтэл нөгөө Иван нь биш байвал яана?

	Тэгээд л тэдний ажлын газар олон хэлтэс байдаг биз. Иван заавал Людмилатай нэг өрөөнд ажилладаг байх албатай биш.

	Яамаар ч юм бэ дээ. Людмилагаас овгийг нь мэдье гэхээр надад хэлэхгүй, ээжээс сэмхэн асууя гэхээр ээж: “Чи эгчийнхээ төлөө санаа зовж байгаа чинь сайн хэрэг. Харин энэ удаад оролцох хэрэггүй” гэж хэлнэ.

	Ганцхан л зам байлаа... 

	Эгч амарч, одон бөмбөг тоглохоор явсан өдөр би ажил дээр нь очлоо. Яг ч ажил руу нь биш, харин ажлынх нь байр байдаг байшинд нь дөхөж очлоо. Эргэн тойрон шил, төмөр, хуванцраар хийсэн энэ байшинг би мэддэг юм. Ийм байшин манай хотод цөөхөн юм чинь.

	Харин мебель хийдэг хүмүүс муу мебель эзэмшиж, уран барилгачид муухай хуучин байшинд ажиллаж байвал инээдтэй хэрэг.

	Замдаа өөрийгөө зоригжуулахын тулд явган явлаа. Цаашаа явах тутам над улам аймшигтай болж байлаа: “Иваныг яаж таних вэ?”... Танихгүй хүнд юу гэж хэлдэг билээ дээ”

	Ямарваа нэг юмыг нэгэнт л шийдсэн бол шууд зоригтой хийх хэрэгтэй.

	Би уг нь тийшээ троллейбус буюу трамвайгаар явсан бол дээр байх байсан юм. Хэтэрхий их цагийг би элдвийн юм бодож эргэлзэж өнгөрөөв.

	Явсаар байгаад би хүрлээ... 

	Ажил тав гучид тардгийг би мэднэ. Уран барилгачид, бидний хичээлээ тараад сургуулиасаа тардаг шиг бөөн бөөнөөрөө гарч ирж байлаа.

	Харин биднийг бодвол арай чимээ шуугиангүй аажуу явж байлаа. Хаалга нь будаггүй, усны долгиог санагдуулсан, модны тайрдасны хээтэй ажээ.

	Энэ хаалгыг эгч маань өдөрт хоёр удаа нээж хаадаг байх даа. Үгүй ээ, дөрвөн удаа... тэр чинь өдөр гуанзанд ордог юм чинь гэж бодож хаалга, шатыг нь их сонирхон харж зогслоо.

	Эхлээд тэр хаалгаар хүүхнүүд цувчихлаа.

	Харин манай сургуульд бол хөвгүүд нь түрүүлж харайлгадаг юм. Тэр хүүхнүүд тод өнгийн платьетай, өндөр өсгийтэй туфлитэй, цүнх үүрцгээсэн ажээ. Зарим нь гартаа хуйлаастай цаас барьцгаасан байна. Бүгдээрээ надад гоё харагдав. Тэгэхээр нь би сандрав. Харин тэдний дотор манай Людмила шиг гоолиг сайхан биетэй, ухаалаг, ээжийн хэлдгээр намба төрхтэй хүүхэн харагдсангүй. Харин эрэгтэйчүүдэд тийм намба төртэй хүүхэн таалагддаг юм уу, үгүй юм уу, бүү мэд.

	Людмила энд ажиллаад жил ч болоогүй байгаа. Урьд нь аспирантурт сурч байсан. Манайд зочилж ирээд байхаар дотнын найз хүүхэн ч одоохондоо байхгүй, “Лена чи чинь юу хийж яваа юм бэ?..” гэж дуудах хүн байхгүй болохоор зовох юм байсангүй.

	Дараа нь эрэгтэйчүүд гарч ирлээ.

	Одоо яаж Иваныгаа таньдаг бил ээ? Замдаа би юухан, хээхэн бодож олсон л доо... Тэр маань их инээдтэй, тэнэг харагдсан биз: эрэгтэйчүүдийг гараад ирэхтэй нь зэрэг дээшээ харж байгаад тагтаа буюу хар тодолд хандаж байгаа юм шиг, — Ива-ан!.. гэж дуудав.

	Хэн ч хариу дуугарсангүй.

	Хаалгаар эрэгтэйчүүд эмэгтэйчүүд бөөн бөөнөөрөө заримдаа холилдоод гарч ирж байлаа... Юу л болбол болог гэж бодоод би дахиад Иван! Иван! Иван! гэж давтав. Ингэж байхдаа ч яах вэ дээ, ямар нохой дуудаж байгаа биш гэж бодоод: 

	— Ива-ан... гэж сунжруулан аажуухнаар, араас нь овгийг нь хэлэх гэж байгаа юм шиг дуудав.

	— Та намайг дуудав уу? гээд нэг эрэгтэй хүн өөрийгөө заав. Тэр хүн санамсаргүйгээр “та” гэж хэлэв. Тэр бол нэлээд хөгшин тэгээд халзан хүн байлаа. Би толгой сэгсэрч үгүй ээ, биш гэж хэлэв. Би дахиад л тэнгэр лүү харж: 

	— Ив-ан гэж дуудав.

	Тэгтэл нэг хүн чи намайг дуудав уу? гэлээ. Энэ хүн манай Людмилад таалагдсан байдаг юм бол би эрс татгалзана: эгчийн мөрөнд нь ч хүрэхгүй намхан хүн байв.

	— Үгүй, таныг дуудаагүй гэв. Би дахиад л: 

	— Ива-ан! гэлээ. Тэр чамайг дуудаад байгаа юм биш биз гэж бөөн эрэгтэйчүүдийн дотроос нэг хүн нөгөөдөө хэлэв. Тэгтэл нэг нь эргэж над руу харав.

	— Иван аа!.. гэж сандарсандаа дахин дуудав.

	Тэгтэл тэр хүн над руу дөхөж ирээд, арай хүрч ирээгүй байсан мөртөө “тэгэхлээр байна шүү...” гэлээ. Тэгэхлээр нь би цочлоо. Яагаад вэ гэвэл манай доод давхрын Леня ах яриагаа дандаа ингэж эхэлдэг юм. Тэгэхдээ Леня ах энэ үгээ итгэлгүй, үе үеэр нь тасалж тэр хоорондоо дараагийнхаа хэлэх үгийг эргэцүүлэн бодох мэт хэлдэг юм, харин энэ хүн бол доогтой нь аргагүй хэлэв.

	Тэр хүнийг над руу ирж явах хооронд нь би: — “Людмилагаас намгүй юм шиг байна... дунд зэргийн нуруутай эрэгтэй хүн бол өндөр хүүхэнтэй тэнцэнэ гэсэн үг!” гэж бодож амжив. “Тэгэхлээр байна шүү” гэж мөн л доогтойхон давтаад найзыгаа андуурахгүйн тулд зүгээр л Ваня гэж бай, мэдэв үү гэв.

	Энд ажилладаг гурван Иваны дотроос энэ хүн анх удаа өөрийн нь танихгүй хүн, тэр тусмаа хүүхэд дуудна гэж бодоогүй бололтой. Өөрийгөө зааж, намайг дуудав уу? гэсэнгүй. “Шар толгойтой, цэнхэр нүдтэй, энэ ч ёстой Иван мөн дөө, аав ээж нь Иван гэж онож нэрлэжээ! Үлгэрт гардаг тэнэг Иван ч гэсэн тэнэг биш ухаантай, зоригтой, уужим сэтгэлтэй байдаг шүү дээ, харин тэр халзныг буюу намхныг бол аав ээж нь яаж Иван гэсэн юм бол оо? Хүнд нэр өгөх үед яваандаа халзан болох болохгүйг нь яг мэдэх хэцүү юм даа...” гэж бодов.

	Энэ бүхнийг би нэгхэн хормын дотор бодож амжив.

	— За ярилцаж тохирох шив дээ, чиний Иван чинь энд ажилладаггүй шүү дээ гэхэд нь

	— Ажилладаг гэж би санамсаргүйгээр үгийг нь таслаад хэлэв.

	— За дүү минь, яалт ч үгүй юм болж байна даа. Чи түүнийгээ ингээд л байн байн дуудаад байх хэрэг үү?

	— Манайд ажилладаг хүмүүс ч бас бий л дээ... 

	— Бас Иван нэртэй юу?

	— Людмила... гэхдээ би ямар сэтгэгдэл төрөхийг нь ажих гэж эгчийнхээ нэрийг зориуд хэллээ.

	Тэр цочсон ч үгүй, хувхайж цайсан ч үгүй, жүжиг, романуудад гардаг шиг хайртынхаа нэрийг сонсуут зүрхээ яаран дарсан ч үгүй харин доогтой харц нь гэнэт хаашаа ч юм алга болчхов. Тэгэхээр нь би нөгөө Иван мөн гэж таалаа.

	Тэр хүн над руу маш ноцтой, тэр ч байтугай ялимгүй сэжигтэйгээр харж байв, би түүнийг хуурах буюу молигодож чадах юм аятай. Тэгснээ: 

	— Ямар Людмила? гэж асуухад нь би овгоо хэлэв.

	— За, дүү минь... 

	— Дүү гэдэг чинь яг зөв! Би түүний дүү нь... Тэр ч байтугай бид хоёрын царайг нэлээд адилхан гэцгээдэг юм... Хар л даа! 

	Эгчээс гадна ээжтэйгээ адилхан байж болохыг би мартжээ. Ингэж бодож амжихаас нь өмнө би: 

	— Тийм ээ, би дүү нь! Дүү нь байгаа юм! Би тантай утсаар хошигносон юм... Людмилад хүүхэд байхгүй! Хүнтэй сууж байгаагүй... Үй түмэн л хүн гуйдаг юм.

	— Үй түмэн гэнэ ээ?

	— Өдий, төдий!.. Өөрөө л харин царай өгдөггүй юм... Миний бодлоор одоо ч бас л тийм байгаа байх... Харин би бол зүв зүгээр хошигносон юм.

	Нөгөөх маань надад итгэв бололтой, нөхөд рүүгээ эргэж, 

	— Намайг бүү хүлээцгээ, гэхдээ дуугаа чангалсангүй, гэвч бүгд сонсоцгоов. Хангалттай чанга дуутай болохоор нь “Манайд ч яг л таарах хүн юм!” гэж бодов.

	— Та нар явцгаа! гэж хамт ажиллагчдадаа гараараа дохив.

	— Алдсан хүүгээ олоо юу? гэж тэдний нэг нь асуув.

	— За тэр! Тэд тоглоомоор намайг таны хүү болголоо. Хэн нэг нь үүнийг сонсоод үнэмшиж ч болно. Таны үнэмшсэн шиг... 

	— Чи тэгээд Ленька хэрэг үү?

	— Эгч танд ярьсан юм уу?

	— Дүү байдаг гэж байсан, харин чи чинь том залуу байна шүү дээ! 

	Яг энэ мөчөөс би түүнийг хайрлаж эхлэв.

	— Та яагаад манайд нэг ч очдоггүй юм бэ? Зүгээр зочилж очиж болно шүү дээ... 

	— Намайг уриагүй. Хоёулаа явж байдлыг шүүн хэлэлцье, гээд намайг мөрөөр тэврэв. Тэгээд бид хоёр гудмаар яаралгүй, анд нөхөд аятай явцгаав. Эхлээд тэр дуугүй явлаа... Харин би хорвоогийн бүх юмыг мартчихсан явлаа, учир нь бид хоёр яг найз нөхөд шиг явцгааж билээ! 

	Дараа нь би түүнийг хараад яагаад ч юм Леня ахтай харьцуулж энэ ах бол Леня ах шиг хэзээ ч шатан дээр хормогчтойгоо гарч ирэхгүй дээ гэж бодов. Илгэн хүрэм, цав цагаан цамц өмссөн нь, дөнгөж хавар болж байгаа боловч борлочихсон мэт харагдав. Наранд шарж амжсан ч байж болох юм даа.

	— Людмила бид хоёр ажил дээрээ бол бие биеэ бараг мэддэггүй байлаа, тэр хоёр давхарт, би таван давхарт суудаг юм чинь. Одон бөмбөгийн талбайд танилцсан юм. Ракетаа хаяад арваад хонож байна... гэж ярив.

	“Энэ нь ракетаа хаячихсан байхад Людмила одон бөмбөгийн талбайд улам их очдог болсон, тэгэхээр энэ хоёр яаж тааралдах вэ дээ...” гэж би бодов.

	— Людмила ч бас одон бөмбөг рүү очихгүй байгаа. Харин театр... кинонд бараг л орой болгон явах юм... 

	— За тэр, би яг тэгж мэдсэн юм. Бараг орой бүр гэнэ ээ?.. гэж догдлов.

	— За, их удахдаа л нэг өнждөг юм.

	— Үүнд л хамаг учир байгаа юм даа! Чиний тоглосон миний жүжиглэсэнд байгаа юм биш... Надад тайлбарлахыг огт оролдохгүй байгаад хэргийн учир байгаа юм... 

	— Өөрийнхөө зөвийг мэдрээд тэр! Тэгээд ч бас... түүнд, бардам зан байх ёстой биз дээ? 

	— За дүү минь, больж үз! Над дээр хүрч ирээд л дүү маань хошигносон байна билээ гээд тайлбарлачихвал барав. Ганц үг ган хийхгүй байгаа шүү! Тайлбарлая гэж огт бодохгүй байгаа юм. Харин санаа амар кинонд явж байдаг! 

	“Иван тэгж догдлон дуугаа өндөрсгөх ёсгүй байсан гэж Людмила бодож байдаг, Иван болохоор заавал өөрөө бүгдийг тайлбарлах ёстой байсан гэж бодож байдаг. Томчууд яахаараа ингэж ялихгүй юмыг өсгөн бодож хамаг юмаа хүндрүүлдэг юм бол?.. Эд хэтэрхий их юм боддог учраас л зовлон үүсдэг байх. Зарим юмыг огт бодолгүй зоргоороо л хийж баймаар юм! Жишээ нь: Би нөхөдтэйгөө муудаад нэг буюу хоёр өдрөөс илүү байж чаддаггүй... Харин томчуул болохоор хамаг юмаа улам л хүндрүүлж байх юм! Хааяа би тэдэнд тусалж чадна. Харин намайг тусалж чадна гэдэгт тэд итгэдэггүй юм. Тэгээд л би тусалж чаддаггүй юм! Иван ч бол итгэж л байх шиг...” гэж бодлоо.

	— Хүүш, чи өөрөө сэтгэлтэй болж үзсэн үү? гэж надаас асуув.

	“Чи өөрөө дурлаж үзсэн үү?..” гэхийг бодоход Людмилад дурласан байх нь ээ! гэж бодов.

	Би инээмсэглэе гэж бодоогүй хэр нь инээмсэглэчхэв.

	— Чиний баясгалантай царайг чинь харахад чи үзэж амжсан байна.

	— Би юу? Одоохондоо үгүй дээ... 

	— За, арай ч дээ! Огт үгүй гэж үү! 

	— Яг санахгүй байна... Үгүй шиг бодогдох юм... 

	— Чи санаадах! Тийм байж таарахгүй!..

	— Нэг удаа миний сэтгэл нэг хачин болсон... Тэгээд зүгээр болчихсон.

	— Тэгэлгүй яах вэ! 

	— Тэгэлгүй яах вэ гэнэ үү? Өөрийнх нь сэтгэл санаа үргэлж хувирч байдаг юм болов уу?

	Дурлаагүй ээ гэдэг бол Иванд худал хэлсэн хэрэг л дээ. Яагаад гэвэл томчуулын ийм асуултад дасаагүй болоод тэр. Үнэндээ бол манай бүх хөвгүүд хэн нэгэн хүнийг шохоорхдог юм. Тэр ч байтугай миний нэг нөхөр хайр дурлалаасаа болоод ангидаа улирч байсан юм. Цээж бичиг, тооны контролио1 хийж чадахгүй байсан... 

	Эрүүл том хүн ийм юманд итгэнэ гэж үү? Харин Иван бол итгэх янзтай юм билээ. Тэгсэн хэр нь би үнэн хэлж чадаагүй юм даа.

	— Намайг чи хаана анх удаа жинхэнэ ёсоор дурласан гэж бодож байна гэж Иван асуув. Жинхэнэ ёсоор оо? Энэ уран барилгын тасагт уу?..

	— Хаана гэж чи бодож байна?

	— Мэдэхгүй... 

	— Цэцэрлэгт байхдаа! Зундаа бид хотын зах руу гардаг байсан юм. Тэнд нэг охин өвдчихлөө. Түүнийг Нора гэдэг байлаа. Нэрийг нь хүртэл санаж байна шүү дээ! Ер биш юм болохоороо амархан тогтоодог байна. Тэр охин зургаан настай байсан. Түүнд хүүхдүүд зургаан насандаа дурлаж чаддаг бүхэн нь бүгд толгой дараалан дурласан байсан.

	Түүнийг өвдчихөөд байхад нь тусгаарласанд нь тэвэр тэвэр жимс аваачиж өгдөг байлаа. Намайг үл тоомсорлон зэвүүцэхэд нь хүртэл би бөөн баяр байдаг байв.

	— Яагаад?

	— Би түүнд чөтгөрийн идээ авчирч өгдөг байж л дээ. Зэрлэг жимс! Харахад бол хачин гоё, иддэг баймаар... 

	Замын турш би ямар нэгэн ухаантай юм хэлэх сэн гэж бодож явлаа.

	— Гадаад сайхан, доторхтойгоо тэр бүр тохирдоггүй гэлээ.

	— Үүнийг чинь тэр охин чамаас эрт, зургаан насандаа ойлгоод миний бэлгийг хаяад байдаг байж л дээ. Тэгээгүй бол яаж эдгэх вэ дээ. Сэргэлэн охин байсан юм, гэсэн ч миний сэтгэл хөрчихсөн дөө. Тэр үед ч амар байжээ.

	“Одоо бол амаргүй байгаа биз!” гэж олзуурхан бодоод: 

	Тэр бол жинхэнэ дурлал биш, зүгээр сонирхол... ийм юм бол надад бишгүй тохиолдсон! 

	— Тэгвэл чи миний байдлыг ойлгож, надад туслах хэрэгтэй юм байна!.. Дайны үед хүүхдүүд томчуудад их тусалдаг байсан гэж би номоос уншсан. Заримдаа үхлээс ч аварч байсан! 

	Харин жирийн үед бол томчууд та нараас ноцтой тусламж гуйдаггүй. Гүйгээд ямар нэгэн юм аваад ирэх төдий бол ч яах вэ дээ. Харин өөрсдийнх нь амьдрал шийдэгдэх ноцтой хэрэгт та бүхнээс туслалцаа хүсэхгүй юм гээд над руу хандав... 

	Би түүний тусын тулд юу ч хийхэд бэлэн байв! 

	— Одоо та тэгээд... зүгээр шохоорхож байгаа юм уу?

	— Людмила харин яаж байна?

	Түрүүхэнтэйгээ бол би Людмила огт шаналаагүй, зүв зүгээр тайван байгаа гэж хэлмээр байсан юм. Харин одоо бол худал хэлж чадахгүй үнэнийг айлдчихав: 

	— Людмила ч бас шаналгаатай байгаа гэхэд тэр зогтусав! 

	— Учир шалтгаан нь хаана байна даа? гэх нь уурлах шиг санагдав. Гэвч баясгалантай дуугаар, — Жирийн учир нь аль вэ дээ? Юу ч хэлээгүй... Юу ч тайлбарлаагүй!.. Би нөхөдтэйгөө эвлэрэхийн тулд эхлээд ямар нэг аятайхан юмыг анхааралд нь толилуулдаг. Ойртож очоод, юу ч болоогүй юм шиг: “Мөсөн гулгуур дээр очицгооё!” гэдэг юм.

	— Та тэр шиг ойртож очоод: “Кинонд явъя” эсвэл “явж одон бөмбөг тоглоё!” гэхгүй дээ.

	— Би тэгж үзсэн.

	— Тэгэхлээр яаж байна?

	— Яах ч үгүй байна билээ.

	Яахаараа ингэж бүх юмыг хүндрүүлнэ вэ?! 

	— Людмила их шаналж байна уу? гэж аяархан асуув.

	— Та, шаналаагүй байх гэж бодсон?

	— Та гэдгээ больж үз? гэж бархирав.

	Тэгэхээр нь хэчнээн их баярласан гээ! 

	— Зүгээр л чи гэж бай! Би, тэгш эрхтэй байх дуртай. Тэгш эрх... энэ л заримдаа надад дутагдалтай байдаг юм.

	Томчууд надад: “Алив, хоёр эр хүн шиг ярилцъя!” гэх буюу эсвэл “Анд нөхөд шиг зөвлөлдье” гэдэг юм. Тэр “шиг” нь намайг үнэндээ бол эр хүн биш, бид анд нөхөд биш гэдгийг онцолдог юм. Түр зуурын хугацаатай тэгш эрх гэж яаж байх вэ дээ. Ганц юм ярихын төлөө анд нөхөд болно гэж байх уу?

	Иван бол тэгш эрхийг түр биш, бүр надад олгож байгаа юм. Надад тэгж санагдсан. Иванд даруй талархсанаа илэрхийлмээр санагдав. Тэгээд би уулзахаасаа өмнө бодож явсан төлөвлөгөөгөө ярив: 

	— Би шинэ танилцсан нөхрөө урьсан гэж хэлье... Тэд миний нөхдийг их сонирхдог юм. Тэгээд та манайд оч.

	— Би юу?..

	— Тийм! Харин дараа нь бол би таныг эрж олсон, урьсан учраа хэлнэ. Гэртээ бол Людмила таны хажуугаар дуугүй өнгөрч чадахгүй. Тэр чинь их зочломтгой. Надаас бүх юм болсон болохоор бүх юмыг би даая... 

	Иваныг ээж шиг: “Миний төлөө анхаарал тавьсан чинь сайн хэрэг! Тун сайн! Харин энэ удаад бол чиний төлөвлөгөө тохиромж муутай байна...” гэх болов уу гэж сэтгэл зовж явав.

	Гэтэл тиймэрхүү юм юу ч хэлсэнгүй, намайг мөрөөр чанга тэврээд цааш явав.

	— Найдваргүй юм гэж огт байдаггүй гэж би дандаа ярьдаг гээд Иван сүүрс алдав. 

	— Тэр хүртэл Людмилатай юм ярих хэрэггүй. Дахиад дуугаралгүй хажуугаар чинь өнгөрчихнө! Энэ бол жирийн л асуудал... манай Людмила таны ярьдаг Нора шиг хүүхдийн цэцэрлэгт байхаасаа амьтны анхаарал татсан хүн... гэж надад ярьсан. Тийм болохоороо бардам зантай.

	— Би түүнд чиний тухай нэг ч үг хэлээгүй шүү дээ! Тийм болохоор хэн надад хүүхэд, хоёр нөхрийн тухай донгоссоныг мэдээгүй байгаа гэж жижиг хүүхэд шиг өөрийгөө магтав.

	— Би өөрөө хүлээсэн... 

	— Өө тэгвэл түүнд чинь бүх юм тодорхой байгаа юм байна шүү дээ. Тэгсэн мөртөө над дээр ирж учраа хэлэхгүй байна гэнэ ээ?.. Эвлэрэхийг ч бодохгүй? Энэ ч арай хэтэрхий байна! Энэ ч дүү минь, арай л дэндүү байна даа... 

	— Тэр өөрөө эхлээд тан дээр ирэхгүй, учир нь тэр, олон хүний сэтгэлийг татдаг юм. Жишээ нь л манай доод давхарт суудаг Леня ах байна. Тэр бол их нэртэй эмч: бүх өвчнийг эмчилж чадна. Саяхан эгч бид хоёр театрт очихоор явахад, ойр хавийн хүмүүс бүгд л эгчийг хараад, эргэж хараад л байсан... 

	— Үүнийг ч би өөрөө анзаарсан л даа гэснээ Иван гунигтайхнаар, — Одоо гэртээ байгаа болов уу? чи түүнтэй мөд уулзах уу? гэв.

	Иван надад атаархаж байгаа. Би түүний байдлыг ойлгож байна. Жишээ нь, би хамгийн сүүлийн удаа нэг охинд их сайн болоод байх үедээ түүний дүүд нь атаархдаг байсан. Тэр хүү дөнгөж долоо наймхан настай байсан, гэвч би түүнийг бялдуучилж, зусарддаг, түүнтэй хуйвалддаг байсан. Түүнд атаархана гэж жигтэйхэн: тэр болохоор охинтой өдөр бүр, өглөө оройгүй уулзана, өдөр, оройн хоолоо хамт ууж иднэ, зусланд хамт явна, би болохоор зундаа тэр охиноос хагацна. “Тэр хүү бол арван жил, хорин жилийн дараа ч... хаана ч явсан түүний тухай мэдэж байж болно” гэж боддог байлаа. Би удалгүй тэр охинд хөрчихнө гэдгээ мэдэхгүй байсан шүү дээ. Хэн нэг хүн надад тэгж хэлсэн бол би яав ч итгэхгүй байсан. Би хүнийг сонирхохоороо үүрдийн, нэг насны юм шиг л боддог! 

	— За, ярилцаж тохирох шив дээ? Би таныг урьсан болохоор та манайд зочилж очоорой! 

	— Таныг биш чамайг! 

	Дашрамд хэлэхэд, томчууд багачуудын хоорондох тэгш бус эрх яг энэ: тэд биднийг чи гэж, бид тэднийг та гэдгээс эхэлдэг байх гэж би байнга боддог.

	Ээж, аав, Людмила гурав, миний хэлдгээр, миний нөхдийг их сонирхдог юм. Миний нөхдөөс хэн нэг нь тэдний сэтгэлд нийцэхгүй байвал түүнийгээ надад заавал мэдэгддэг юм. Тэгэхдээ хүн бүр янз янзаар. Тэгэлгүй ч яах вэ дээ, бүгд өөр өөр араншинтай юм чинь.

	Миний шинэ нөхөр сэтгэлд нь таарахгүй бол аав маань, адаглаад түүнээс болж намайг уймруулчихгүйг хичээнэ.

	— Чи чинь гайхамшигтай нөхөдтэй шүү дээ. Нөхдөө учиргүй олшруулах гэдэг чинь, дарсыг, крантны усаар шингэлсэнтэй л адил юм болно. Тэглээ гээд дарс хатуу болохгүй. Чиний нөхөд найдвартай, сайн нөхөд, чамай мууд бас их сайныг нь яана! гэнэ.

	Ээж бол: 

	— Нөхрийнхөө дутагдлыг уучилж байгаа чинь сайн хэрэг, тэр бол сайн хүний шинж... гэнэ. Ингээд би, нөхрийнхөө дутагдлыг мэдээд авна.

	Людмила бол ийм тохиолдолд арины үгийг өөрчлөхгүй: 

	— Нөхдийн хувьд бол би тоог нь бус, чанарыг нь эрхэмлэнэ. Чиний бусад нөхөд тийм сайн эсэхийг би мэдэхгүй юм, харин энэ чинь бол чанарын шалгалт даахгүй нөхөр байна гэнэ.

	Хэрэв намайг тэр шинэ нөхөртэйгөө хамт байх гээд байвал кино, жүжиг, хөл бөмбөгийн тэмцээн... гэх мэт хорвоогийн аль л аятайхан юмаар саатуулж, түүнээс хөндийрүүлэхийг хичээнэ. Шинэ нөхрийн маань ирэх ёстой орой манайхан бүгд гэртээ байна гэдгийг би мэдэж байсан.

	— Та бэлтгэлийн цэнхэр костюмаа өмсөөч гэж би эгчээс гуйлаа. 

	Тэр шинэ костюм нь надад их гоё санагддаг юм.

	— Яах юм? Гэртээ, бэлтгэлийн хувцастай байх гэж үү?

	— Тэр чинь танд их зохидог юм. Платиас илүү. 

	Людмила гайхсан байртай мөрөө хавчив.

	— Би тэр найздаа таныг одон бөмбөг, гар бөмбөг тоглодог тамирчин гээд хэлчихсэн... Түүн үнэмшүүлмээр байна.

	— Тэр чинь чамайг худалч гэж бодох уу?

	Миний нөхрийг ирэхээс хагас цагийн өмнө Людмила гимнастикаа хийв, уг нь бол өглөө л хийдэг юм. Тэр, миний тэнэг гуйлтыг биелүүлье гэж бодоогүй л дээ, зүгээр л тохиолдлын чанараар Иваныг үүдний хонх дарахад нөгөө костюмаа өмсчихсөн байсан.

	Би онгойлгохоор гүйв... 

	Иваныг тасалгаанд орж ирэхэд аав нүдээ хагас аниад хөгжим сонсож (бүтэн бүтэн дуурь, симфонитой том пянзнууд авсан байсан) ээж надад цамц нэхэж, Людмила зургийн самбар дээр зураг зурж дор дороо л ажилтай байв. Өөрөөр хэлбэл, миний нөхөрт онц анхаарал тавихаар завдсан хүн үгүй байлаа. Иваныг: 

	— Сайн байцгаана уу! гэхэд тэд бүгд хийж байсан юмаа орхицгоов. Ээж аав хоёр харц солилцлоо. Харин Людмила Иваныг ирэхийг мэдсэн юм шиг огт гайхсангүй... Ер нь хэзээ ч гайхдаггүй юм.

	— Ор гэж Иванд хэлээд дараа нь аав ээж хоёрт хандан: — Танилцацгаа, Иван гэдэг юм. 

	— Леня нөхрөө хүлээж байгаа юм. Чамайг хонхдохоор найзыгаа гэж бод оо биз, тэгээд гүйгээд алга болчхож байгаа юм гэж Людмила Иванд тайлбарлав.

	Иван сандрав. Тэгэхээр нь би тусалъя гэж бодлоо.

	— Ор, ор Иван бид чамайг хүлээж байсан юм!.. гэж би гэртээ ярьдгаасаа чанга дуугарав. Урьд нь би ерөөс чи гэж хэлж чадахгүй байсан хэр нь сая болохоор албадлагагүй аяндаа чи гэдэг үг амнаас нисэн гарав.

	— Та нар танил юм уу? гэж ээж асуулаа.

	— Тийм, бид танил гэж би хариу өчив. Людмила ингэж хэлэхэд ч гайхсангүй. Би Иваныг эрж олоод урьсан юм... манайхантай танилцах ёстой л юм чинь! гэхэд, 

	— Гайхамшигтай санаачилга байна! гэж эцэг уулга алдав.

	Тэдний муудалцсаныг аав огт мэдээгүй юм чинь Людмила Иван руу харж инээмсэглэх ёстой байлаа: 

	— Та нарыг танилцсанд би баяртай байна гэж гэнэ.

	“Чамайг ирсэнд би баяртай байна” гээд хэлчихэд юухан байх вэ дээ.

	Аав пянз тоглуулагчаа зогсоов. Ээж нэхэж байсан цамцаа шидэж орхиод нөгөө өрөө рүү гүйн оров.

	Нэг хормын дараахан л үсээ самнаж, уруулаа ялимгүй будчихаад гарч ирэх нь тэр.

	— Иван бид хоёр тааралдаад нөхөрлөсөн юм! Энэ бол миний шинэ танил, нөхөр гэж би гэрийнхэндээ тайлбарлав.

	— Яг тийм гэж Иван хэллээ. 

	Тэгтэл лиш цэцэг, хайрцагтай чихэр барьж явааг нь анзаарав. Сандарсандаа Иван өөрөө ч түүнийгээ мартчихжээ. Би ачааг нь хөнгөлөх гэж, 

	— Алив тэр юмнуудаа! гэхэд, 

	— Чи өөртөө авч ирсэн гэж санаж байна уу? гэж Людмила асуулаа.

	— Надад биш ээ, чамд! гэж би итгэлтэй хариулав.

	— Ээжид ч авчирсан юм бил үү?

	— Хоёуланд нь байхаа даа. Иван, хоёуланд нь уу, нэрэлхэлгүй хэл гэв.

	Би түүний сэтгэлийг засах гэж хичээж байлаа. Миний зочин юм чинь.

	— Та нар эртнээс чи би дээ хүрсэн үү? гэж Людмила асуулаа. 

	Тэр юмаа зурж ч юм уу, лекцээ уншиж чадахгүй байлаа. Зургийн самбар дээрээ харандаагаар тогшиж суув. Жаахан дургүй нь хүрэхээрээ ингэдэг юм. Тэгээд зөвхөн надтай харьцаж байв. Тэр уурласан хүнтэйгээ харц тулгарах дургүй юм.

	— Та санамсаргүй ирсэн нь сайн хэрэг. Эзэгтэйд өндөр шаардлага тавигдахгүй! Даруухан хоол хийснээ зөвтгөх шалтагтай! 

	— Ширээнд суу! гэж аав урилаа.

	— Суу, Иван! гэж би аавыгаа дэмжингээ нэрэлхэх хэрэггүй! гэв.

	— Би хүрмээ тайлъя! гэж Иван чанга хэлэх нь манай гэр бүлийн хуулийг мэдсэн юм шиг.

	Манай хоолны шүүгээн дээр шаазан дүрсүүд байдаг юм. Гурван жилийн өмнө өөд болсон эмээ маань л тавьсан юм. Людмилагийн сэтгэлд тэр дүрсүүд нийцдэггүй ч гэсэн түүнд гар хүрдэггүй юм. Яагаад гэвэл эд ээжийн ээжийн дурсгал.

	Харин тэр орой ээж өөрөө тэр шаазангуудыг хажуугийн өрөө рүү зөөчхөв. Ээж маань байн байн хана туурга, юмнуудаа эргэн тойрон харж, энд тэнд очоод юм арчаад явав. Ер нь уураа хүрсэн үед тоосгүй газраас ч тоос эрээд л байдаг юм. Ээж зочин хүлээн авахад огт бэлтгээгүй бөгөөд, уул зочны талаарх санал онц чухал зүйл байв. Бүх юмыг би яаж урьдчилан ярих бил ээ?

	“Энэ чамд хамаагүй хэрэг! Чи үүнийг ойлгохгүй” гэж Людмила хэлэх байсан биз.

	Бүгд догдолцгоож байлаа.

	Аав байн байн пянз тоглуулагчаа залгаж, тэр бүрдээ: 

	— Саад болж байна уу? гэж асууж байв.

	— Яалаа гэж дээ! гэж Иван хэллээ. Тэгтэл аав түүнээ салгачихлаа. Иван өөрөө ч гэсэн зориг орох санаатай хүрмээ тайлах шиг санагдсан.

	Людмила гал тогоонд ээжид тусалж байв. Тэднийг бяслаг, гахайн утсан мах, зууш авчрахад бид гурван эр хүн ширээний ард суулаа. Людмила Иваны хүрмийг авч ханцуйг нь сэгсрээд, сул сандлын түшлэг дээр тохов. Энэ мөчөөс эхлээд бидэнд бүгдэд нь аятайхан болов. Эцэг, шар хальс дотор нь хөвсөн галуун хүзүүт барьж ирэв.

	Ээж харцаараа “чамайг уухгүй байх гэж найдаж байна” гэж аавд хэлж байлаа.

	Харин аав амаараа:

	— Онцгой тохиолдолд бол болно гэж эмч зөвшөөрсөн гэв.

	— Өнөөдөр онцгой юм юу ч болоогүй байна шүү дээ гэж Людмила хэллээ.

	Иван галуун хүзүүтийг авч ээжид, өөртөө, Людмилад тонгойлгоод: 

	— Энх тайван, найрамдлын төлөө! гэж хэлэв.

	— Улс түмнүүдийн хоорондын уу? гэж Людмила асуув.

	— Тийм ээ, улс түмний.

	Людмила инээмсэглээд урдахаа уучхав. Иван бид хоёр харц солилцов.

	Бид удаан суулаа. Аав дахиад л өнөөх том пянзнуудаа тоглууллаа.

	Иван тэднийг нь тэвчээртэй сонсож байв. Түүнд аятайхан санагдсан ч байж болох юм.

	Дараа нь Людмила хувцсаа солиод Иваныг үдэж өгөхөөр гарав.

	Тэднийг коридорт, хаалганы хажууд зогсож байгааг нь хараад би баярлан өөртөө “Ашгүй эгчээс ялимгүй өндөр юм. Бас эгч өндөр өсгийтэй гутал өмсөнө шүү дээ!” гэж бодож байлаа.

	— Иван Людмила хоёр! гэж эцэг гэнэт хэлэв.

	“Иван Людмила хоёр... Руслан Людмила хоёр... Аав маань орой турш нэг ч удаа ари, дууны үг эш татсангүй! Нэг ч удаа намайг “хөөтэй догжир!” гэж дуудсангүй. Яагаад тэр вэ? Иванаас ичсэн байх. Түүний саналыг үнэлж байгаа юм болов уу? Тэгвэл Иван сэтгэлд нь нийцжээ?” гэж бодлоо.

	Харин томчууд бие биеийн тухай бодсоныгоо хэлэх гэж яардаггүй шүү дээ. Магтаалыг хэтрүүлэхээс дандаа болгоомжилно. Хангинахаасаа зовдоггүй мөртөө магтахынхаа өмнө их л удаан ажиглана, нэвт шувт сонжино, бүх юм ил тодорхой байхад ч гэсэн ялгаагүй шүү! 

	— Ийм жүжиг найруулсан чинь сайн боллоо гэж ээж гал тогооны өрөө рүү тавгаа зөөнгөө дуугарах нь дуулдав.

	— Яаж санаанд нь ор оо вэ? Айхавтар муу хөөтэй догжир шүү! Адтай гэдэг нь!.. гэж аав шүүрс алдав.

	Бас л миний тухай ярьж гэнэ! 

	Хоёр сар хагас өнгөрлөө.

	Иван байн байн ирдэг боллоо. Манайх арай л хөгжилтэй болчхов. Цонх хаалгандаа ээж, олон жил хадгалж байсан хөшгөө татлаа. Урьд нь зөвхөн баяраар бүтээдэг байсан тод өнгөтэй бүтээлгээрээ ширээгээ үргэлж бүтээдэг боллоо. Оройдоо ээж их амттай хоол хийдэг боллоо. Иван заримдаа бидэнтэй хамт хооллодог болсон юм.

	Нэг өдөр доод давхрын Леня ах шатан дээр намайг зогсоож: 

	— Тэр... наранд борлосон царайтай хүн танай хамаатан уу? гэж асуулаа.

	— Тийм ээ, хамаатан, ээжийн талын хүн.

	— Чамайг түүнтэй чи би дээ тулаад байхаар нь би яг тэгж бодсон.

	— Яаж байна? Аятайхан хүн байна уу?

	— Холоос хараад хэлэх ч хэцүү л дээ. Гэвч аятайхан л санагдах юм билээ.

	— Тэр чинь уран барилгачин хүн. Их авьяастай! 

	— Танайхан чинь үе залгамжилсан барилгачид юм аа. Леня ах шилнийхээ гуяыг амандаа хийж бодлогоширсноо: — Тэр чинь Людмилагийн юу нь болж таарах вэ? Үеэл ах нь уу?

	— Тийм. Тэр хоёр багаасаа үерхэж байгаа юм. 

	Леня цоожныхоо нүхийг олохгүй нэлээд ноцолдох нь баярласных болов уу гэж надад санагдсан... тэгээд: 

	— Людмилаг хүсвэл би эцгийг чинь үзэж өгч болох юм. Эсвэл мэргэжилтэн авч ирсэн ч болно шүү, хэрэв хүсвэл... гэв. Эгч маань хүнтэй сууж байгаа гэж хашааныхандаа гайхуулж арай амжаагүй байсан минь сайн боллоо!.. Леня ахын сэтгэлийг зовоох ямар хэрэг байх вэ дээ.

	Би Иванд: 

	— Манай доод давхарт нэг эмч байдаг юм.

	Тэр Людмилад их хайртай.

	— Хэдийнээс тэр вэ?

	— Хүүхэд байхаасаа л. Би сэтгэлийг нь зовоохгүйн тулд түүнд таныг үеэл ах гэж хэлсэн... За юу гэв.

	— Чи сайн дүү юм аа! гээд Иван инээмсэглэв. “Догжир” гэхийн оронд “дүү” гэв. Энэ нь ч аятайхан юм. Манайхнаас хуримын тухай бодсон нь үгүй. Аав ээж хоёр Людмилагаас асуухаасаа зовоод байлаа.

	Эгчийг гэртээ орж ирэх бүрд нь бид ямархан нэгэн юм асуусан байдлаар өөдөөс нь хардаг байлаа. Тэгэхэд

	— Одон бөмбөг тоглолоо, бас л Иван хожлоо гэх буюу өөр нэг иймэрхүү юм хэлсээр ирдэг байлаа.

	Би Иванаас асуугаад мэдчихэж болох л байсан л даа. Тэсэж ядан хүлээж байгаа юм шиг болно.

	Нэг орой Людмила: 

	— Би та нараас холдмооргүй. Эн хавьдаа л баймаар байна гэхэд нь, 

	— Тэр ямар хамаатай юм? гэж аав өндөсхийсэн юм. Ээж бид хоёр ч бас цочин ухасхийж билээ. Унаа унаш сайн явдаг, аав ээж хоёрыг эмч гадаа салхинд их явж бай гэсэн болохоор аль ч районд байсан адилхан гэж Людмилаг ятгав.

	“Өчүүхэн юмнаас болоод хамаг ажлыг хойш татах нь, яамай!” гэж би бодлоо. Гэвч эгч маань өөрийнхөөрөө зүтгэж биднийг таг болгоод: 

	— Та нараасаа холдохгүй, энэ бол шийдсэн асуудал гэдэг байна.

	Хэн шийдсэн юм? Чи өөрөө юу?.. Та хоёр хоёулаа юу? гэж хэн нь ч асууж чадсангүй.

	Иванд саявтархан шинэ байранд нэг өрөө сууц өгсөн юм. Тэр байр нь хотын төвөөс зайдуухан, троллейбусаар дөчин минут явж очдог газар. Тэр намайг нэг өдөр өөрийнх нь хэлснээр албадаж гэртээ аваачсан билээ.

	Үнэндээ бол би нэг ч их дургүйцсэнгүй л дээ, харин буурьтай хүн болох гэж: 

	— Манайд очсон нь дээр юм биш үү? гэсэн юм.

	Энэ яриа. Иван Людмила хоёрын одон бөмбөг тоглодог цэнгэлдэх хүрээлэн дээр болсон юм.

	— Үгүй дээ, чи надад гэрийнхээ үүдийг нээсэн, одоо би чамд нээх ёстой гэж Иван хэлсэн.

	Бид таксигаар явсан. Би анх удаа арын суудал дээр сууж үзлээ. Ивантай зэрэгцэн арын суудал дээр яваа маань надад аятайхан байж билээ.

	Иван, Леня ахтай адилхан ганц бие мөртөө сав суулга нь хоолны шүүгээндээ, ном нь номын шүүгээндээ байлаа.

	Бид хоёр тагтан дээрээс мод, ус харж суулаа.

	Тэгээд Иван: 

	— Тохилог байр гэж ийм л байрыг хэлдэг юм даа. Гэртээ усанд оръё гэвэл орно. Голд шумбая гэвэл гол дэргэд байна. Гал зуухны газ үнэрлэе гэвэл үнэртэнэ. Хусны агаар амьсгалъя гэвэл ой дэргэд байна. Хамгийн гол нь утас байхгүй! Энэ бол хамгийн чухал зүйл: цаг хэмнэнэ. Өөрөө ярих хэрэгтэй бол цонхныхоо дороос автоматаар ярьчихна. Хэрэгтэй хэрэггүй хүн гэр лүү утасдаж яршиг болохгүй. Цэвэр агаартайг нь яана! Сувиллын газар л гэсэн үг... гэж тэр нэг орой байн байн баясаж байсан. Тийм болохоор Иван юу гэж тэндээсээ холдох вэ. Харин ч “Учир шалтгаан нь хаана байна? Жирийн учир нь? Энд мод, ус байна!..” гэнэ дээ гэхээс миний сэтгэл зовж байв.

	Тэгснээ, “Эгч гэдэг хүн яахаараа ингэж бодоод байгаа бол? Аавын даралттай, ээжийн сонсгол онцгүйгээс болж байна уу? Надаас холдох хэцүү байгаа ч байж болох юм” гэж бодлоо.

	— Иван манайд нүүж ирэг л дээ! Би гал зууханд унтаж байя... Ер нь коридорт ч унтсан яадаг юм гэж би нэг өдөр гэрийн эзэн аятай хэлж билээ.

	Тэгэхэд эцэг маань: 

	— Манай байшинд, манай байшинд, гэж “Евгений Онегин” дуурийн үгийг өөрчлөн аялж, Людмила: 

	— Тийм ээ, манай байшинд... Иванд байр байна. Тэр өөрөө байраа сольж манай байшинд ирэхийг зөвшөөрч байна гэж бодлогошрон хэлэв.

	Маргааш нь би: 

	“Халуун ус, газ, тагт, мод, ус, цэвэр агаартай, цонхныхоо дор автомат харилцууртай нэг өрөө байрыг яаралтай солино. Солихыг хүсэгч дуртай цагтаа утасдана уу!..” гэсэн зарлал бичээд өөрийнхөө утасны дугаарыг бичсэн билээ.

	Уул зарлалаа өөрийнхөө төдийгүй хажуугийнхаа аварга том байшингийн бүх орцны хаалган дээр наасан боловч солихыг хүссэн хүн гарсангүй. Эрүүл цэвэр агаар хэнд ч хэрэггүй юм байх даа. Хэн ч утасдаагүй... Харин Леня ах л гадаа намайг барьж авч: 

	— Тэр нэг зарлал дээр танай утасны дугаар бичээстэй байх юм. Би танай утсыг хар багаасаа мэддэг юм чинь. Тэгээд тэр зарлалыг уншаад гайхлаа. Хэн байраа солих гээд байгаа юм бэ?

	— Үеэл ах маань ээжид их хайртай л даа... Ганц эгч нь юм чинь. Тэгээд бидний ойрхон байх санаатай.

	— Тэр ч аргагүй ээ. Хэн хүнгүй садан төрлийнхөндөө ойр байя гэлгүй яах вэ. 

	Нэг өдөр Иван надаар гаргуулаад, гадаа гарсан хойноо өнөөх анх танилцсан шигээ мөрөөр тэвэрч: 

	— За дүү минь, Людмила түвэг удсан. Чи тусалмаар, яамаар юм. Би бол “Эхлээд манай байранд нийлье, дараа нь танай аав ээжийн ойролцоо байр хайя” гэсэн юм. Тэр болохоор: “Чиний байранд нүүгээд ирэх юм бол дараа нь солихын ч хэрэг байхгүй...” гэх юм. Учир шалтгаан нь хаана байна вэ? Хамгийн энгийн учир нь? Чи нөгөө намайг урьдаг шигээ нэг юм бодож олох уу?

	Хоёр дахь удаагаа миний тусламж хэрэгтэй болжээ.

	— За яах вэ, би нэг юм бодъё гэж би хэллээ.

	— Бодоорой дүү минь, хичээгээрэй! гэв. Харин би бодож амжаагүй юм. Гурав хоноод байтал нэг орой эгч маань бидэнд: 

	— Байр эрэх хугацааг сунгалаа! Иван бид хоёр хагас жилийн томилолтоор явлаа гэдэг байна.

	— Хамт уу? гэж ээжийг асуухад: 

	— Хамт байлгүй яах вэ, харин энэ хугацаанд Леня гудамжныхаа бүх байшинд зарлал нааж байгаад нэг юм олчих биз! гэж ярьж байх нь Людмила их л цовоо, хөгжилтэй харагдахад ээж маань алчуураа барьчихсан, тоосгүй газар зүлгэж, нүүр, хүзүү нь час улайв.

	Аав маань дуулж эхэлсэнгүй харин: 

	— Тээрэмчин амьдралаа хөдөлгөөн дунд нь залдаг юм, хөдөлгөөн дунд нь... гэж бараг шивнэв.

	Би ер нь хэд хүрч байж жаахан мэдээ томоо орсноо санадаггүй юм. Гэвч миний л мэдээ орсон цагаас хойш бид дөрвийн хэн нь ч хагас жилийн хугацаагаар явж байгаагүй. Хол ойр явдаг хүмүүст зориулж бичсэн дуу хөгжим өдий төдий байдаг ажээ. Тэдгээрээс аав эшилж эхлэв. Хөгжмийн зохиолчид яагаад ч юм, хүмүүсийг гэрээсээ явахад их баярладаг ажээ. Харин эцэг бол эдгээр хөгжилтэй дууг, хөгжилгүй дуулж байв.

	Миний сэтгэл ч бас тавгүй болоод явчхав.

	— Чиний явж байгаа чинь сайн хэрэг, Леня чамд хэр зэрэг байдгийг мэдэж авлаа гэж ээж хэллээ.

	Уруу царайлахгүйн тулд, Людмилагийн надад шударга бус хандсан тохиолдлыг санах гэж оролдсон боловч харин намайг дагуулж үзүүлсэн кино, жүжиг санаанд ороод байлаа. Людмилагийн сэтгэлд нийцээгүй, найзуудыгаа санах гэж оролдтол харин Людмилагүй сэн бол хэзээ ч тааралдахгүй байсан Иван санаанд ордог байна.

	Бид Иванд бас их дасжээ. Тэр өөрөө үргэлж санаанд таарах юм хийдэг юм л даа.

	— Та Людмила бид хоёрыг анхных нь замд үдэх гэж байж, яг эцсийн замд нь үдэж байгаа юм шиг байдаг чинь юу бил ээ! Учир шалтгаан нь хаана байна? Жирийн учир нь? Баярлах ёстой байтал та нар?.. гэж Иван дуугарав.

	— Юунд нь баярлах юм бэ? гэж би асуулаа.

	— Та нар урьд нь биднээс захиа авдаггүй байсан бол одоо авах боллоо. Энэ эхнийх нь. Хоёрт та нар одоо хүртэл бидний буцаж ирэхийг хүлээж байгаагүй, тэгвэл одоо хүлээх болно. Гуравт, бид, та нар дээрээ эргэж ирнэ, тэр бол баяр болно! 

	— Юуун ч удаан юм дээ... гэж би сунжруулав.

	— Удаан гэнэ ээ? Хагас жилийн өмнө тохиолдсон ямар нэг явдлаа сана! Томхон шиг үйл явдлаа! 

	Би хагас жилийн өмнө Костикийг нүүрэн дундуур нь тавьснаа санав.

	— Санав уу?

	— Саналаа... 

	— Түүнээс чинь хойш их удсан шиг байна уу?

	— Үгүй ээ... өчигдөрхөн болсон шиг санагдаж байна.

	— Өчигдөр гэнэ ээ? Тэгвэл бид маргааш эргэж ирнэ! Бүх юм харьцангуй

	— Тийм дээ.

	— Энэ зургаан сар, тэр зургаан сартай чинь адилхан харваад өнгөрнө. Чи өөрийнхөө бодолд эзэн нь биз дээ?

	— Эзэн нь байх аа.

	— Тэгвэл бодлоо явахаас ирэх дээр нь тааруул. Тааруулав уу.

	— Үзээд алдъя.

	— За тэр! Яалт ч үгүй юм гэж ч байдаггүй.

	— Ах дүү нар минь, айхавтар гуниг тохиолдлоо!.. гэж аав Бетховены хачин симфониос дуулж эхэлснээ: — Насаараа гэртээ шигдэхийг хүсэгч, тааруухан л тээрэмчин байж таараа!.. гэж нэмэв.

	Иван бас л бидэнд өег, өөдрөг сэтгэл төрүүлж байв.

	Ээж, аав бид гурав сэтгэл санаагаа, эргэж ирэх өдөр дээр тааруулав. Цахилгаан авна, ямар гоё вэ? “Угтаж аваарай! Үнсэн ёсолъё!” гэхийг уншаад угтахаар хурдална! 

	Ээж дахиад л хоол хийлээ. Маргааш өглөө эрт Людмилатай хамт вокзал дээр очихын тулд Иван чемодантайгаа иржээ.

	Нэг нь ялимгүй хуучирсан хоёр бүслүүртэй, том чемодан, нөгөө нь ганц нарийн зураас ч гараагүй нямбай, тэр ч байтугай үнэртэн үл ялим анхилсан (би түүнийг, хана руу өргөж тавихдаа анзаарсан юм) ийм хоёр чемоданыг ханын дэргэд бие биед нь налуулсхийн тавьжээ.

	Хэн нэгэн нь гэрэлт гэрэвчнийхээ чийдэнгүүдийг сольсон бололтой: ширээн дээрх жүнз, бокал2, тавгууд учиргүй гялтганаж харагдав. Эднийг би урьд нь ер хараагүй юм байна. Сүүлийн үед ээж шүүгээнээсээ, ямар нэг онцгой, баярт үйл явдлыг тэмдэглэхэд зориулж хадгалж байсан бүхнээ гаргасан юм.

	Ширээний голд аавын дуртай галуун хүзүүт тавиастай бөгөөд дотор нь шар хальснууд хөвж байлаа. Түүний хажууд Иван нэг шил шампан дарс, нэг шил коньяк тавьчихлаа.

	Ээж намайг хүнээс зайдуу дуудаж, дэлгүүр лүү жимсний ундаанд явуулахдаа: 

	— Аавд чинь зориулж байгаа юм, би өнөөдөр цаадхыг чинь архи уулгамааргүй байна. Сэтгэл нь маш их хөдөлсөн байна! гэж шивнэв. Намайг гурван шил жимсний ундаа аваад ирж явтал шатан дээр Леня ах тааралдав. Сүүлийн үед Леня ах зөвхөн л гарч орж үүдээ нээж хаадаг ажилтай болсон шиг надад санагдав, учир нь бид хоёр дандаа л тааралддаг болов.

	— Хэн нэгний чинь төрсөн өдөр бол оо юу? Өглөө ээж чинь шил аваад явж байсан, одоо чи бас... гэж Леня ах асуув.

	— Тийм ээ гэж дуугарав.

	— Хэнийх нь вэ?

	“Людмила юм уу манайхны хэн нэгнийх нь гэчихвэл бэлэг бэлтгэх гээд гүйчихнэ” гэж бодлоо.

	— Хэнийх нь баяр болж байгаа юм бэ? гэж дахин асуулаа.

	— Ээжийн зээгийн баяр. Тэр ганц бие юм. Тэгээд бид түүнд зориулж... гэтэл

	— Тэгэлгүй яах вэ, гээд сурсан зангаараа цоожныхоо нүх рүү түлхүүрээ хийв.

	Манайхан бүгд намайг хүлээж байлаа. Ээж ундааны шилнүүдийг арчаад ширээн дээр тавихдаа: 

	— Чиний ундаа гэж аавд аяархан хэлэв.

	— Эрэмгий зориг минь чи хаачив?.. гэж “Хааны бэр” дууриас дуулж эхэлснээ, — Хаачаа ч үгүй дээ! Байж л байна... гэж нэмж хэлээд хоёр чемоданыг, гар өргөж байгаа тамирчин шиг өргөөд

	— Иван Людмила! гээд хоёр чемоданаа агаарт сэгсрэв.

	— Бас ч яггүй байна шүү гэж Иван магтав.

	— Тийм байна!.. гэж аав дуугарав. Хоёр чемодан нь шалан дээр нурж ойчиход аав гараа өргөсөн хэвээрээ хөшчихөв, 

	— Яачхав аа? гэж ээж намуухан дуугарав. Аав амаа ангайлгасан боловч хариу дуугарсангүй ямар нэг ари буюу дууны үг үглэж байгаа юм шиг уруул нь хөдөлж байв.

	Иван аав руу очив. Нэг л мэдэхэд аав буйдан дээр хэвтэж байв. Иван аавыг үүрсэн, хүүхэд шиг тэвэрсэн юм уу яаж аваачсаныг бүү мэд, би ердөө харж амжсангүй.

	Аав Иванаас өндөр, ханхар, лагс биетэй атал Иван яаж тийм хурдан, болгоомжтой аваачсаныг учрыг нь би олдоггүй юм. Эцгийн байдал бидэнд дамжчихсан юм аятай бид гурав байр байран дээрээ хөшчихсөн зогсож байв. Тэгснээ гурвуулаа зэрэг сэхээ орж диваны хажууд очив.

	— Хатгаад... гэж аав шивнээд, энэ рүү хатгаж байхгүй юу гэж зүрхэн дээрээ гараа тавив.

	— Битгий хөдөл гэж хэлээд Людмила нөгөө өрөө рүү гүйв. Ээж ямар ч утгагүй л диваны түшлэг арчиж байв.

	— Ингэдэг юм... гээд Иван санаа алдсан боловч инээмсэглэж

	— Зүгээр болно оо! гэж өөрт нь ийм юм бишгүй тохиолдож байсан юм шиг хэлж билээ.

	— Одоо яадаг билээ гэж ээж асуулаа.

	Людмила ширхэг ёотон, шилтэй шингэн хоёр барьсаар орж ирэв. Ёотондоо шингэн шар юм шингээсэн ажээ. Түүнийг нь аав аваад хэлэн дороо тавив.

	— Одоохон эмч аваад ирье!.. гээд би шатаар доошоо гүйв. 

	Гэртээ байж л байгаасай!.. Энэхэн хурамд Леня ах надад энэ хорвоогийн хамгийн хэрэгтэй, хамгийн чухал хүн шиг, тэгээд ч орчлонгийн бүх юм, бүх хүн түүнээс хараат юм шиг санагдав!..

	Үүнийг маань ч Леня ах ойлгосон бололтой: Людмила юу гэх бол энээ тэрээ гэж огт асуусангүй. Тэр нэг хүрэн хуванцар сав, дараа нь нэг гялтганасан төмөр сав авч, бас нэг юм халаасандаа хийгээд өмссөн хувцастайгаа: дөрвөлжин хээтэй цамцных нь зах нь задгай, ханцуй нь шамлаастай, гэрийн өмд, шаахайтайгаа миний араас гүйсэн юм.

	Манайд орж ирэнгүүтээ хурц гэрэлд нүд нь гялбав. Бүх юм баяр ёслолын байдалтай: жүнз, таван шил шар хальстай галуун хүзүүт, шампан дарс, коньяк, Людмила, ээж хоёрын хувцас... Тэр ч байтугай аав диван дээр гоёлынхоо хувцастай хэвтэж байлаа. Ээж өнөөдөр аавын өмд пиджакийг нь индүүдэж шинэ нийлэг цамцыг нь өгсөн юм. Людмила, аавын хажууд сандал дээр суугаад гарыг нь барьж байв. Ээж диваны булан дээр мөн л түшлэг арчсан хэвээрээ суув.

	Иван бага зэрэг уужирсан боловч байрнаасаа хөдлөхгүй зогсож байв. Биднийг орж ирэхэд: 

	— Одоохон эмч спазм гэдгийг нотолно. Онц аюулгүй дээ! Татсан булчин тавина. Ер нь найдваргүй юм гэж байдаггүй. Энэ бол жирийн зүйл... гэв.

	Би Иванд итгэж байлаа. Иваныг байгаа үед аймшигтай, засаж боломжгүй юм болох ёсгүй гэж надад бодогдож байв.

	Людмила босож Леня ахад, сандал дээр суу гэж дохив.

	Леня ах аавын даралтыг хэмжлээ. Аппарат нь өнөөх хүрэн хайрцагт нь байжээ. Тэгснээ аавын цамц, зангиаг нь тайлаад зүрхийг нь чагнаж гарав.

	Тэгээд өндийж: 

	— Бие тань яаж байна? гэж ааваас асуув.

	— Хатгаад... зүүгээр шивэх шиг... гэж аав шивнэв.

	— За... ойлгомжтой, санаа зоволтгүй. Зээ чинь үнэн хэллээ. Зүгээр л булчин татсан байна... Одоохон тариа хийгээдэхье, дороо зүгээр болно! Харин босож болохгүй, хөдөлж болохгүй. Эхний үед... гэв. Иваныг зээ гэж нэрлэхэд хэн ч гайхсангүй, зөвхөн би л ажиглалаа. Тариа хийсний дараа аавын бие нь дээрдлээ. Арай чуу инээмсэглэлээ... 

	Энэ мөчид Леня ах тасалгааны голд хэн нэг хүн чулуудчихсан юм шиг хөглөрөн хэвтэж байгаа чемодануудыг харчихлаа.

	Тэр хоёр чемоданыг ээлжлэн харснаа, дараа нь над руу харав... Тэгснээ гэрийн өмдтэй яваагаа мэдээд тэр дороо яарч: 

	— Одоо миний хэрэггүй биз дээ гэв.

	— Чамд баярлалаа гэж Людмила хэллээ. 

	Тэр хоёр хар багаасаа бие биеийгээ чи, би гэдэг юм. Людмила, бид хоёр Леня ахыг гаргаж өглөө. Леня ах коридорт гарсан хойноо зориудаар хэлэх үгээ бүдгэрүүлэх гэж байгаа юм шиг шилнийхээ гуяыг амандаа үмхээд: 

	— Инфаркт байж магадгүй... “түргэн” дуудах юм сан гэв.

	— Аль түрүүн дуудчихсан гэж Людмила хэлэв. Эгч тасалгаанд орж ирэхдээ аав руу инээмсэглэж: 

	— За тэр гайгүй гэж байгаа биз дээ. 

	Харин би дахин коридорт гарч эмч нараар Людмилагийн “айх хэрэггүй” гэсэн үгийг нотлуулах гэж түргэнийг хүлээж зогслоо.

	Иван аавын биеийг дээрдсэнээс хойш дөрөв таван хоногийн дараа ганцаараа явж билээ... Аав маань Иваныг өргөж авчирч тавьснаас хойш диван дээрээ тэр хэвээрээ л хэвтэж байв. Эмч нар авчирч үзүүлж байлаа, нэгэн удаа Иван бид хоёр нэг профессорыг таксигаар авчирсан юм. Аавыг эмнэлэгт хэвтүүлэх нь зүйтэй гэж бидэнд зөвлөж байв. Эмч ирж үзээд явах бүрд бид Леня ах дээр яаран очдог байлаа.

	— За даа... Гэртээ л асарч байвал дээр дээ... Би орж гарч байя гэв. 

	Тэр орой болгон Людмилаг гэртээ байх үед орж ирдэг байлаа. Биднийг гэнэт дуудаж магадгүй гэж бодоод гэртээ байхдаа ч гэсэн гоёлынхоо хувцастай байдаг болжээ.

	Леня ах бол зөвхөн шүдний эмч байсан юм, гэхдээ бид түүний хэлсэн бүгдийг л хийдэг байлаа. Леня ах шилнийхээ гуяыг амандаа үмхээд: 

	— Гэр орны байдал бол чухал зүйлийн нэг. Сэтгэл санааг нь аятайхан байлгах онц чухал шүү гэж хэлэв.

	— Хэрэв ноцтой өвчин байсан бол таныг шууд л эмнэлэгт хэвтүүлэх байсан шүү дээ, инфаркттай хүнийг эмнэлэгт хэвтүүлэхгүй байхыг үзээгүй биз дээ, тэгээд бод л доо! гэж Иван ухуулав. 

	— Тийм дээ гээд аав Глинкийн “Эргэлзээ” дууриас: — Зовлонтой зүрх минь амар даа гэж дуулав.

	— Зөв, баруун хажуугаараа хэвтээд амар, нойр бол дээд зэргийн эм! гэж Иван зөвшив.

	Профессор: 

	— Байдал хүнд байна, инфарктын өмнөх ч байж магадгүй... Үүнийг өөрт нь хэлэх хэрэгтэй. Тэгвэл юм их бодоод, тэмцэлд өөрийгөө чиглүүлнэ! гэж ярьсан юм. Профессор настай хүн мөртөө шинэ аргыг хамгаалж байв. Профессорыг явснаас хойш Леня ах: хүн бол сайн сайхан юманд итгэж найддаг... Ямар ч аймшигтай хүнд өвчнийг эзэнд нь хэлэх хэрэгтэй гэж нэг хэсэг хүмүүс үздэг. Харин эмч нар хүртэл аймшигтай өвчнөөр өвчилсөн үедээ уул өвчнийхөө шинж тэмдгийг өөрсдөө мартчихсан байдаг. Тэд найдварыг үргэлж дээдэлдэг. Тийм болохоор хэлээд яах юм бэ., сэтгэл санааг нь аятайхан байлгах хэрэгтэй! 

	— Бүх юм харьцангуй! Таны таньдаг зүрхний өвчтэй хүмүүсээс нэгээс нь ч атугай оношийг нь нууж байсан гэж үү? Үгүй биз дээ. Шинэ арга ялж байна. Тийм болохоор айх юм юу ч алга. Олигтой хүнд өвчнөөр өвдөөгүй нь харамсалтай, гэвч яая гэх вэ. Жирийн л спазм байна л даа... Харин юмыг яаж мэдэх вэ гэж таныг хэвтүүлж байгаа хэрэг! гэж Иваныг хэлэхэд

	— Нээрээ ч тийм дээ... гэж аав зөвшөөрөв.

	Леня ахыг байж байгаа үед Иван, Людмила хоёр огт бие биеийгээ анзаараагүй мэт хоорондоо хол зогсож таараад байв. Тэд хоорондоо ярилцаж тохироогүй ч гэсэн аяндаа л тэгж таараад байсан юм. Явдаг өдрөө вокзал дээр Иван Людмилад: 

	— Би байнга бичиж байх болно, гэвч товчхон бичнэ. Тэр болгоныг цаасан дээр бичих аргагүй... Харин чи бол тэгж бодолгүйгээр дэлгэрэнгүй бичиж бай. Та нар бол бүгдээрээ хамт байгаа би бол ганцаараа... гэчхээд над руу эргэж чамд бол тусад нь бичнэ, чи надад байн байн гэр орон, сургууль, эцгийнхээ болон Людмилагийн тухай бичиж бай. Людмила бид хоёрыг манай байранд ойролцоохон суулгахыг хичээж үз гэж хэлэв. 

	Мөн ч тусалж чадмаар хүнээ олж дээ, хүүхэд шүү дээ! гэж сурсан зангаараа хэлмээр санагдсан ч Людмила тэгж хэлээгүй юм. Ер нь Иваныг манайд үзэгдсэнээс хойш гэрийнхнийхээ нүдэнд би том хүн болж харагдсан юм. Тэр надтай яг үеийн юм шиг ярьдаг юм, тэрийг нь манайхан бүгд дуурайж эхэлсэн юм.

	— За, хичээж үз... тэгэхгүй бол би чинь гон бие хэвээрээ дуусна шүү! гэж Иван хэллээ. Людмила тийм байх аа гэж зөвшөөрсөн байдалтай толгой дохив.

	Яваад удаагүй байтал Иванаас “Людмила Нечаевад” (гарт нь) “Леонид Нечаевт” (гарт нь) гэсэн хоёр захиа ирлээ. Иван хэрхэн төвхнөсөн, ажлаа эхэлсэн тухай бичжээ. Надад хаягласан захиа дотроо тусгай цаасан дээр аавд таныг одон бөмбөг, волейбол тоглож сургана гэж бичсэн байлаа. Би тэр өдрөө хариуг нь явуулсан юм. Иван намайг гэр орон, сургууль, эцэг, Людмилагийн тухай бичээрэй гэж гуйсан болохоор би анхныхаа захианд түүний бүх хүсэлтийг нь биелүүлье гэж шийдлээ.

	Тэгтэл их урт захиа боллоо. “За яах вэ бусад нь богино болно биз. Энэ хамгийн анхных нь юм чинь!” гэж бодлоо. Тэгснээ суугаад дахиад бичлээ. Гэсэн ч болсонгүй... бичих амаргүй гэж Иван үнэн хэлжээ! 

	Бүх юмыг дэс дараагаар ярья. Эхлээд эцгийн тухай. Аавыг суухыг зөвшөөрсөн.

	Аав надад: 

	“Зүгээр диван дээр сууна гэдэг амьдрал шинээр эхэлж байгаа юм шиг ийм сайхан байдаг гэж огт мэдээгүй явлаа” гэж хэлсэн Ээжийг ялимгүй уруу царайлахаар л аав: 

	“Ах дүү нар минь гуних юм байхгүй байна!..” гэж дуулдаг юм. Ойрдоо ер нь дууриас биш харин есдүгээр симфониос их дуулаад байгаа юм. Тийм болохоор бие нь дээрдэж байгаа болов уу гэж бодож байна. Өчигдөр орой ажлынх нь газрын гурван хүн цэцэгтэй ирсэн. Цэцгийг аавд авчирсан мөртөө Людмилаг харангуутаа түүнд өгчихсөн. Тэгээд оройжингоо л яах гэж ирснээ мартчихсан юм шиг түүний хажууд эргэлдээд байсан. Тэд эхлээд “таван минут болоод л гаръя, өвчтэй хүнийг ядраагаад яах вэ?” гэсэн мөртөө шөнө орой болтол сууцгаасан. “Ийм охинтой байж өвдөнө гэдэг шившиг! Ийм охинтой байж эдгэхгүй байх арга байхгүй!” гэцгээгээд байсан. Тэгтэл Леня ах ирээд: “өвчтөнийг амраамаар байна...” гэсэн, бодвол хардаад тэгээ биз.

	Тэгэнгүүт тэр хэд дороо яваад өгсөн... Одоо сургуулийнхаа тухай жаахан ярья.

	Манайд эцэг эхийн хурал боллоо. Ээж үргэлж аавыг сахиад очиж чадахгүй. Людмила очив оо. Маргааш нь “сургуульдаа хамгийн хатуу гэгддэг!” манай тооны багш: 

	— Танай эгч аятайхан хүүхэн байна билээ. Маш ухаалаг царайтай! Ийм царай, зүгээр гоё царайнаас хавьгүй илүү!.. гэдэг байна.

	Би түүнийг ингэж хэлнэ гэж ердөө бодоогүй юм. Тэгсэн чинь дараа нь хүүхнүүд: 

	“Бидний эцэг эхчүүд цөмөөрөө танай эгчид дурласан!” гэдэг байна. Тэгэхээр би тэдэнтэй та нар арай хэтрүүлж байна гэж маргатал тэд миний үгийг тоолгүй: “Би эцэг эхчүүдийнхээ үгэнд илүү итгэж байна, тэд иймэрхүү юмыг сайн мэднэ! гэцгээсэн”. Манай байшингийн улаан буланд нөхрийн шүүхийн хурал боллоо. Гучин тавдугаар хаалганы айлд маргаан гарлаа. Түүнийг улаан буланд шүүн хэлэлцэнэ гэсэн зарлал хадсан байлаа. Гадаадын кино үзэх гэж байгаа юм шиг хоёр цагийн өмнө бүгд суудлаа эзэлсэн байв.

	Байрын дарга зориуд манайд ирж “Людмила Андреевна та нөхрийн шүүхийн гишүүний хувьд заавал байх шаардлагатай, таныг санал нэгтэй баталсан шүү дээ!” гэсэн юм. Людмила хэдийгээр маш их татгалзсан боловч хагас жилийн өмнө үнэхээр түүнийг сонгосон байсан юм. Даруу зан гаргаад танд энэ тухай яриагүй байх. Шүүхийн хурлын дараа өдөр манай хашааныхан: “Людмилаг үг хэлэнгүүт хэн буруу хэн зөвтэй нь тов тодорхой боллоо. Цэл залуу мөртөө юм болгоныг мэднэ” гэж бахдацгааж байсан. Маргааш нь Леня ах аавыг үзэх гэж нэг биш гурван удаа ирээд бас л Людмилаг магтаж байсан. Тэрний хувьд бол ойлгомжтой хэрэг.

	Хар багаасаа дурласан юм чинь. Харин бусад хүмүүс л... хаа хаагүй танихгүй хүмүүс мөртөө! бахдацгааж байна гэж юу гэх вэ.

	Биллиард дээр би хоёр дахь өдрөө оочиргүй тоглож байна, Людмилагийн л хүч шүү дээ! 

	Хайрт Иван минь ээ! 

	Чи гэр орон, сургууль, эцгийн тухай бичихийг гуйсан, үүнийг чинь би бүгдийг биелүүллээ. Чи бас Людмилагийн тухай бич гэсэн. Харин тэр чинь өөрөө чамд бичиж байгаа шүү дээ. Людмила та хоёрыг энэ хавьдаа суулгахыг хичээнэ ээ. Зарлалаа том үсгээр дармалдан бичээд, дан байшингаас бусад бүх байшин дээр хадчихсан.

	Аав, ээж хоёр чамайг үнсэж байна, би ч бас адил! Леня” гэв. Сарын эцэст Людмила надаас: 

	— Чи Иванаас хэдэн захиа авав гэхэд нь: 

	— Хоёр гэсэн чинь

	— Тэгвэл тав хоёрын харьцаатай би хожсон байх шив дээ! гэж яг волейбол тоглож байгаа мэт гэж хэлж билээ.

	— Цаг хугацаа гэдэг чинь ер нь зогсчихсон юм шиг гэж аав нэг удаа хэлж билээ.

	— Харин сайн шүү дээ, бид хөгшрөхгүй, чи чинь цаг хугацаа гэгч, сагсуу жолооч нар шиг “хурдаа хэтрүүлж” байх юм гээд л үргэлж гуниглаж байдаг шүү дээ гэж ээж хэлэв.

	— Тийм ээ... Он жил харвасан сум шиг нисэн өнгөрч байна... гэж аав Пушкиний шүлгээр хийсэн романсыг өөрчлөн хэлээд (Аав заримдаа Пушкиний шүлгийг хүртэл дураараа өөрчилдөг юм). Одоо бол нэг хоног ч бүхэл долоо хоног шиг болжээ гэв. Юм хүлээгээгүй үед цаг хугацаа жирэлзээд өнгөрдөг. Харин ямар нэгэн юм хүлээсэн үед бол эмгэн хумс лугаа мөлхдөгийг би мэднэ. Гэвч би аавыгаа тайвшруулахаар: 

	— Бүх юм харьцангуй! Нэг сарын өмнө юу боллоо та сана л даа. Таныг гудамжинд гарахыг зөвшөөрсөн. Гэвч яг өчигдөр болсон юм шиг байгаа биз дээ. Үнэн биз дээ?

	— Нээрэн тийм, яг л өчигдөр шиг гэж аав зөвшөөрөв.

	— Тэгвэл Иван маргааш эргэж ирнэ! Учир нь Иван яг сарын дараа ирнэ. Бүх юм харьцангуй гэж би хэллээ.

	— Ухаантай догжир шүү! Яг л гүн ухаантан гэсэн үг... гэж аав бахархав. 

	Үнэн чанартаа бол би явахынхаа өмнө Иваны хэлсэн үгийг яг давтсан юм л даа. Гэвч би энэ тухайгаа аавдаа хэлээгүй юм. Яах вэ хөөрхий ухаантай хүүтэй гэж бодож л байг. Аятайхан юм бодож байх нь түүнд чухал юм чинь.

	— Ажилтай үед өдөр их хурдан өнгөрдөг. Тэр бол одоо юм хийхгүй байгаа болохоор цаг зогсчихсон юм шиг байхгүй юу гэж философдоод Иваныг нааш нь нүүлгэхэд туслаач!.. гэсэнд

	— Би бол бэлэн байна... харин миний чадлын хэмжээ тун ч бага: хашаа, цэцэрлэгт гудамжнаас хэтрэхгүй байгаа шүү дээ.

	— Тэр чинь болно. Тэнд чинь сул цалинтнууд зугаалдаг юм. Настай, ядарсан хүмүүс. Тэд энд зуслан шиг мод, усанд ойрхон байх нь таарна шүү дээ. Тэдэнд машины үйлдвэрийн гудамжинд байх ямар хэрэг байна. Тэд л дуртай солино. Тэр өдрийнхөө орой нь аав: “Евгений Онегиноос” “... Амархан дасахыг тэнгэр заяажээ...” дуулав.

	— Ямар учир байна вэ гэж намайг асуухад: 

	— Сул цалинтнууд дассан газраасаа явахыг хүсдэггүй юм гэв.

	— Насаараа гэртээ шигдэхийг хүсэгч муухан л тээрэмчин байж таараа! гэж би дуулах биш, харин хар байдгаараа гунигтайгаар бархираад, та үүнийг тэдэнд тайлбарласан уу гэхэд;

	— Тайлбарласан гэв.

	— Тэгэхээр тэд юу гэж байх юм?

	— “..Амархан дасахыг тэнгэр заяажээ, 

	Аз жаргалыг түүгээр сольжээ...”

	— Аз жаргалаасаа татгалзсан байдаг, шал тэнэг. Та юу гэж бодож байна.

	— Залуучуудаас л асуух хэрэгтэй юм гэж аав хэллээ. Би янз бүрийн насны хүмүүсээс асууж сурагласан. Ганц бие хүмүүст би бүгдэд нь, Иваны байранд очвол хотод сууж байвч бас зусланд суух болно. Тийм болохоор сувилалд явах эрхийн бичиг хэрэггүйг тайлбарласан. Иван надад даалгавар өгсөн болохоор би түүнийг биелүүлэх ёстой. Харин хүмүүс байгаа газраасаа ийш тийш нүүхдээ дургүй ажээ. Бас яагаад ч юм хачин юманд дуртай байх юм. Эрүүл агаарт ганц км газар явахад их хэцүү юм шиг троллейбусны зогсоолд ойр байх дуртай байх юм. Бас гэртээ утастай байх дуртайг нь яана.

	Байшингийнхаа орц бүхэн дээр наасан зарлалууддаа: “Яг цонхон доороо утастай” гэж том үсгээр дармалдан бичсэн билээ.

	— Яг цонхон доороо гэж юу гэсэн үг вэ? гэж надаас хэд хэдэн хүн асуув.

	— Автомат... 

	— Тэгвэл ямар хэрэг байх вэ дээ гэх юм.

	— Утасгүй байх чинь хамгийн ашигтай гэж би Иванаас сонссон үгээ Леня ахад давтаад, хэчнээн их цаг хэмнэнэ! Ярихыг хүсээгүй хүн чинь утасдаж яршиг болохгүй, харин хүссэн хүн рүүгээ бол өөрөө автоматаар залгачихна. Яг цонхон дор чинь юм чинь, хэчнээн амар вэ дээ! Үүнийг хүмүүс яагаад ойлгодоггүй юм бол оо?

	— Утас гэдэг чинь байна шүү, зарим хүнийг ганцаардлаас аврагч юм. Иваны тасалгааг би тийм их том биш байх гэж бодож байна... гэж Леня ах хэлэв.

	— Том биш. Энэ нь ямар хамаатай юм?

	— Чиний зарлалд хариу өгсөн хүмүүс голдуу ганц бие хүмүүс ажээ. Тэдэнд чинь утас онц чухал. Тэд чинь гэртээ ярих хүн байхгүй болохоор гадаад ертөнцтэй холбоо барихыг бодно.

	— Доор нь автомат байгаа шүү дээ! 

	— Тэр чинь өрөөсгөл холбоо. Хүмүүс хоёр талын харилцаа холбоонд дуртай байдаг.

	— Коридортоо, гал зуухандаа ороод гадаад ертөнцтэй харьцана биз. Иваны байр, хүн уйтгарлаж үхэхээр ч байр биш. Хөрш нь гэж хоёр гурван ч айл бий. 

	— Хөрш гэдэг чинь санамсаргүй айл буусан хүмүүс. Нөхөд, хөрш гэдэг бол хоёр өөр ойлголт. 

	Иваны даалгаврыг биелүүлэх амаргүй нь надад тодорхой болов.

	Людмила утсаар Иваны байрын талаар ярихдаа “хотын захад юм аа” гэж бидний хэн нэгнийг дуулчих вий гэж болгоомжилсон бололтой аяархан ярьж байхыг нь би бишгүй сонссон билээ. Иваныг тийм хол суудаг гэж зарлах ямар хэрэгтэй юм бэ? Троллейбусны зогсоол хүртэл арван минут алхана гэнэ... Хэн нэг нь арван минут магадгүй, таван минут ч яваад хүрчих юм бил үү!.. “Шулуун шугамын мастер” гээд байгаа! “Шулуун шударга зан олон юмыг дийлнэ” гэх мэтээр би дотроо уур хүрч суудаг байлаа. “Үнэхээр тийм л шулуун зантай юм бол эрүүл цэвэр агаартай, ус, модтойг нь яагаад хэлэхгүй нуучихдаг юм? Иваныг энд ирүүлэх дургүй байгаа юм гэж үү?..” гэж би бухимддаг байлаа.

	Нэг өдөр би Людмилагийн ширээний нүдийг онгойлгож үзэв. Дөрвөлжин буюу ташуу шугамтай дэвтрийн цаасан дээр бичсэн захиа яг тооны контроль юм уу, зохион бичлэг шиг харагддаг ажээ. Шургуулга дотор Иванаас авсан бүх захиагаа бөөнөөр нь нямбайлан хадгалсан бөгөөд дугтуй бүр дээр нь авсан сар өдрөө тэмдэглэсэн байлаа.

	Эгч уг нь хэрэггүй юмаа хадгалах дургүй. Хуучин тэмдэглэл, дэвтэр сэлтээ жижиг жижгээр ураад “хүн төрөлхтөнд энэ ямар хэрэг байх вэ дээ!” гэдэг юм.

	Аав хашаа болон цэцэрлэгт гудмаар улам удаан салхилдаг болов.

	Леня ах гунигтайгаар аяархан: 

	— Мэдэгдэхүйц дээрдэж байна шүү. Гэвч эмчийн хяналтаас гартал өдий гэж хэлэв.

	Тэр манайд өдөр болгон байгаад дасчихжээ. Нэг өдөр Леня ахын сэтгэл санаа нь их л гунигтай байхыг би ажиглав.

	“Аавын бие эдгэрч, өдөр бүр эмчийн хяналт хэрэггүй болж байгаа болохоор тэгж байгаа юм бол уу” гэж би бодож билээ.

	— Байр солих чинь юу болж байна даа? гэж Леня ах коридорт хаалганыхаа дэргэд асуугаад хотын захад очих хүн олдохгүй байгаа биз дээ гэв.

	— Харин тийм юм гэж би гунигтай хариулав.

	— За чи энэ тухай санаа зовохгүй байж болно.

	— Яагаад тэр вэ? гэж би гайхлаа.

	— Би нэлээд бодлоо. Тэнд нүүж очихдоо би татгалзахгүй байна.

	— Та юу?

	— За тийм ээ, чиний надад зээ мэтээр танилцуулсан тэр залуутай чинь би байраа солиход татгалзахгүй байна.

	— Юу мэтээр гэж?

	— Нэг иймэрхүү юм боллоо л доо... Би аавд чинь эм уух заавар бичиж үлдээх хэрэгтэй болоод цаас авах гэтэл аав чинь ширээний нүдэнд бий гэлээ. Гэтэл тэр шүүгээнд би санаандгүй олон захиа олж харсан юм. Энэ бол онцын чухал юм биш л дээ. Харин зээгээсээ тийм олон захиа авдаггүй юм, тэгээд ч тэгж их нандигнан хадгалдаггүй юм. Гэвч энэ ямар хамаа байх вэ. Би тэр байранд чинь маргааш ч нүүж очсон ч болно... 

	Миний баярласан гэж учиргүй. Тэгснээ гэнэт сэхээ авч: 

	— Бид танд дасчихсан шүү дээ гэж Леня ахыг хориглов. Тэр шийдвэртэйгээр хаалга нээж, өөрийн биш хатуу дуугаар: би зөвшөөрсөн шүү гэв. 

	Иван Людмила хоёр яг бидний дор хоёр давхарт суух нь! 

	— Манай байшинд! манай байшинд!.. гэж аав “Евгений Онегины дуурийн үгийг өөрчлөв.

	— Бид усны хоолой цохиж харилцаж байх болно гэж би бахархав. Ээж маань тоосгүй байхад зүлгэж гарав. Людмила тавхан минутын өмнө өнөө орой юу ч хийхгүй гэсэн мөртөө зургийнхаа самбар дээр нэг юм зураад эхлэв.

	— Энэ тухай Иванд одоохон бичих хэрэгтэй гэж би шүүрс алдав.

	— Бич гэж эгч зөвшөөрөв. Намайг хажууд нь суумагц эгч маань чи энэ сард хэдэн захиа авсан бэ? гэж аяархан асуув.

	— Хоёр гэхэд

	— Тэгвэл хоёр нэгийн харьцаатайгаар чи намайг хожиж явах шив дээ. Би сандал дээрээ их л додигор сууж бардам байдлаар эргэн тойрныг харав. Харин аав ээж хоёр Людмилагийн үгийг дуулаагүй болохоор миний энэ бардамнасныг ойлгоогүй, би Иванаас гурав дахь захиагаа авч хоёр хоногийн дараа миний хожоо нэгээр нэмэгдэв. Тэр ч үнэндээ маш товчхон: Амрыг эрье Ленька! Би нэг өдрийн хугацаагаар очно, чухал хэрэг байна. Энэ тухай одоохондоо чамаас өөр хэн ч мэдэх ёсгүй. Чи манай байрыг мэднэ шүү дээ. Харин өдрийн гурван цагт тэнд чамайг хүлээе. Онгоц хожимдохгүй байх гэж найдаж байна. Эрчүүдийн хэлэлцээ байна: Нэг ч хүнд ганц ч үг бүү хэл. Мөд уулзталаа баяртай. Иван гэжээ.

	Иваны бичсэн эр хүний хэлэлцээ гэдэг үг миний сэтгэлд онц таарав. Эрчүүдийн хоорондоо тогтоосон амин холбооны тухай би уншиж л байсан. Тэд хэн нэгийгээ аврах буюу хэн нэгэнд санамсаргүй бэлэг өгөх тухай ярилцаж тохиролцдог. “Иван Людмилаг юм уу, эсвэл аав ээж хоёрыг ямар нэгэн ер бус юмаар л гэнэт баярлуулахаар шийдэж дээ! Тэгээд надаас, эр хүн, эр хүнээсээ тусламж авахыг хүсэж гэж Иваны байшингаас километр хэртэй эцсийн зогсоол нь байдаг троллейбус дотор би бодож явлаа.

	Иван надад итгэж байна, намайг баргийн юм бүтээж чадна гэж мэдэж байна. Тэр “чи хүүхэд шүү дээ, үүнийг ойлгохгүй, чадахгүй!..” гэж нэг ч удаа хэлдэггүй юм, хэлэх ч үгүй. Бүх юм харьцангуй! Иван өөрийнхөө над шиг байсан үеийг сайн санадаг юм. Тэр үедээ Иван өөрийгөө хүүхэд гэж бодож байсан гэж үү. Би хичээлээ тараад, цүнхээ барьсаар шууд Иваных руу явлаа. Гэрийнхэндээ хуралтай гэж хэлсэн юм. Ихэнх хүмүүс хуралд дургүй байдаг. Хурал тийм олон болдоггүй ч гэсэн түүний нэрийг байн байн барьж болдог. Хичээлээ тараад найзындаа очих юм уу, цэнгэлдэхэд очих хэрэг гарвал “хуралтай байсан” гээд хэлчхэж болдог юм. Тэгвэл хэн ч хоол ундгүй олон цаг алга боллоо, хүлээгээд, сэтгэл зовоод байлаа гэж загнадаггүй юм.

	Үүний түрүүнд Иваныд би таксигаар очсон. Тэгэхэд зун байсан болохоор зам сайхан байлаа. Харин одоо бол зам хөлдсөнөөс болоод троллейбус ойр ойрхон удаан зогсож арай чуу урагшилж байснаа хоёр залгуур төмөр нь залгаасаараа мултраад ойчиход жолооч нь кабинаасаа гарч түүнийгээ нэлээд угзарч үзэв. Дараа нь нэг ачааны машин зам дээр хий эргээд гарлаа. Тэгсэн чинь мань жолооч тэр машиныг ялимгүй түлхээд өгөхийн оронд яагаад ч юм жолоочийг нь загнаж байв.

	Жолоочийг нь буух бүрд би даган буусан юм. Тэгсэн нэг эмгэн: “Туслах гээд чармайгаад байх юм хөөрхий!..” гэж намайг магтав. Намайг гурван цагтаа амжиж очих гэж ядаж явааг тэр эмгэн яаж мэдэх вэ дээ. “Иваныг ирэх тухай надаас өөр хэн ч мэдэхгүй байгаа. Захиандаа ч тэгж бичсэн байсан. Тэгэхээр түүнд ганц би л хэрэг болж. Яг гурван цагт ч хэрэгтэй юм бил үү!..” гэж бодож явлаа.

	Газар хурдан хороох гэж би буудлаас Иваныхыг хүртэл хунгар дундуур унан тусан гүйж явлаа... 

	Иваны байшинг бусадтай андуурах ч аргагүй. Зун ногоон байсан одоо цагаан талд ганцаараа сүндэрлэж харагдав. Хоёр талд нь ихэр хүүхдүүд аятай хоёр ижил тоосгон байшин баригдаж эхэлжээ. Зун байгаагүй юм. Замын цаахна намхавтар эрэгт, гол хөлдүү байх ба зун түнэрсэн хар харагдаж байсан ой мод өвөл болохоор мөнгөлөг цэнхэр, гоё харагддаг ажээ

	Би гэнэт Иваныг олж харлаа. Тагтан дээрээ, пальтотойгоо мөртөө малгайгүй зогсож байна. Намайг хурдал гэж байгаа бололтой дохилоо. Өвөл хүмүүс тагтан дээрээ бараг гардаггүй атал тэр гараад ирсэн байх юм.

	“Би яг л гурван цагт хэрэгтэй болж дээ. Хунгар дундуур үхэн хатан ирсэн минь зөв болжээ” гэж бодоод их яарч, шатан дээр бүдэрч унан алдан тэвдэв.

	Гэрийнх нь үүд онгорхой, Иван шатан дээр зогсож байлаа. Би түүнтэй, ирсэн өдөр нь хамгийн түрүүнд, Людмила, аав ээжээс бүгдээс нь түрүүнд уулзаж байгаадаа бахдаж байв. Иван намайг элгэндээ наагаад үнслээ. Би ч бас уруулаа цорвойлгосон боловч өвлийн пальтоных нь мөрөн дээр таарав. Огт үзэгдэж харагдаагүй шинэ пальто өмсжээ. “Өмссөн юм бүгд нь яахаараа шинэ юм шиг харагддаг юм бол оо? гэж би нэг биш удаа бодож байсан.

	Гэртээ таван сар гаруй байгаагүй хэр нь өрөө тасалгаа нь цэв цэвэрхэн, савтай цэцгүүд нь ногоохон байлаа. Шургуулга дээр нь уншаагүй сонин сэтгүүлүүд овоолоотой харагдав.

	— Хөрш маань цэвэрлэдэг юм. Би түлхүүрээ орхисон юм гэж Иван хэллээ. Пальтогоо буйдан дээр чулуудчихаад миний пальто малгай хоёрыг бас чулуудав. “Сэтгэл нь л их хөдлөө юм байхдаа, түүнээс биш коридорт өлгөмөөр юм” гэж бодлоо.

	— Аавын чинь бие ямар байна? гэж асуулаа. 

	— Өдөржин л гадаа байдаг болсон гэж хариулав.

	— Бид түүнийг гэрт нь үлдээсэн нь сайн болсон шүү... Леня ах чинь ёстой сайн эр!.. гэв.

	— Леня ах тантай байраа солихыг зөвшөөрсөн. Людмила та хоёр манай хоёр давхарт байх болно. Усны хоолой цохиж ярилцаж баймз! гэж би их л баяртайгаар мэдэгдэв.

	— Ээж чинь яаж байна? Жаал тайвширсан уу?

	— Леня ахад сэтгэл нь зовж байна... Тэр чинь Людмилад л тус болох гэж зөвшөөрч байгаа юм. Ээж түүнийг хар багаас нь мэддэг болохоор өрөвдөөд байгаа юм. Хэчнээн ч жил Людмилад дурлав даа! 

	— Миний үгүйд чи цэнгэлдэхэд очив уу?

	— Ганцхан удаа очсон. Людмила бид хоёрыг очтол нөгөө цагаан богино өмдөт ганган хархүү! “Өрөөсөн чинь хаачаа вэ” гэхэд “Юманд явсан” гэж Людмила хэлсэн. Тэр ракетаараа даллаж “Яасан сайн юм! Би өнөөдөр жинхэнэ тамирчны янздаа ороод байна!” гэсэн, Людмила дор нь хожчихоод бид хоёр яваад өгсөн. Иван тагтныхаа хаалгыг хаахаа мартжээ. Сэтгэл нь хөдөлснийх биз. Бүтэн таван сар бараагаа харалцаагүй юм чинь аргагүй биз!..” гэж бодлоо.

	Би даарч байвч тэсээд дуугарсангүй. Харин Иван онгорхой хаалган дээр ирээд зун бидний харж байсан ус, модыг харлаа.

	— Тэгэхээр байна шүү... гэж үе үеэр нь сунжруулж тастан яг Леня ах шиг хэллээ. Тэгснээ дахиад: — Тэгэхээр байна аа... Бүх юм харьцангуй. Чи өөрөө хүнд дурлаад дараа нь больчихдог шүү дээ... Үгүй ээ, тийм биш! Ичгүүртэй байна, дүү минь, ичиж байна. Хэзээ ч юунаас ч хулчийж байгаагүй хэр нь одоо харин чамд яаж тайлбарлая даа. Муухай юм боллоо, Ленька минь... Үнэн шүү! Би нэг хүүхэнтэй болсон... Ойлгож байна уу? Эвгүй дуулдаж байгаа биз. Өөрөөр ч юу гэж хэлэх вэ дээ: Болсон. Барилга дээр. Тэгээд яах ч арга алга. Ойлгож байна уу?

	Би түүний хэлснийг ойлголоо.

	“Гарцаагүй байдал гэж байдаггүй!” гэж Иван урьд нь хэлж билээ. Гэвч одоо бол би ёстой гарцаагүй байдалд оржээ. Иваныг гуйж, ятгаж би чадах биш. “Манай хоёрдугаар давхарт түр ч гэсэн ирж үзсэн бол үлдэх л байсан даа. Би түүнийг тэнд нь үлдээхийн тулд бүхнийг хийх байсан. Бүхнийг!..” гэж бодлоо.

	— Та тэгээд өнөөдөр буцах? гэхэд

	— Яагаад та нар3 гэж? Би ганцаараа явна гэлээ. 

	Би уг нь өөрийг нь л асуусан юм.

	Урьд надад, юу ч боллоо гэсэн Иван бид хоёр найз нөхөд хэвээрээ үлдэх юм шиг бодогддог байлаа.

	Харин ийм юм болно гэж бодоогүй.

	Энэ бол надад яах ч аргагүй санагдаж байв. Ээж маань гэнэт: “Би өөр хүүхэдтэй болсон. Тэр чамаас дээр. Одоо тэр миний хүүхэд болно” гэвэл ямар байх вэ.

	— Людмила ойлгоно. Яваандаа ойлгоно. Харин аавыг чинь яая даа? Түүнд хэлж болохгүй. Ээждээ ч бас адил. Би өөрөө тэдэнд их дасжээ. Томилолтоо зориуд дахин хагас жилээр сунгасан. Аавын чинь бие бүрэн сайжраг. Чи тэднийг аажим аажим бэлтгэ... 

	— Яаж бэлтгэх вэ?

	— Бүх юмыг чиний нуруун дээр овоолох гэж байна гэж бүү бодоорой. Би өөрөө бүгдийг нь хэлнэ. Тэгэхдээ дараа хэлнэ. Одоо чадахгүй. Эцгийг чинь зүрхнийхээ өвчнийг мартахаар хэлнэ. Тэднийг саатуулж... бэлтгэ! Энэ явдалд чи надад эр хүн эр хүндээ тусалдаг ёсоор тусал... Чи чинь том хүн шүү дээ! 

	— Би ямар юмных нь том байх вэ? Буруу хойшоо том бол! гэхэд

	— Одоо том болох ёстой, чи өөрөө том болох гэж их хүсдэг шүү дээ... гэдэг байна.

	Бүтэн хагас цагийн дараа би гэр лүүгээ буцаж явлаа. Хүн болсноос хойш анх удаа гурван давхар луу, гэртээ, бүр насанд хүрсэн том хүн болж орох ёстой болов. Том болох ийм хэцүү гэж би хэзээ ч бодоогүй юм даа.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНАТОЛИЙ АЛЕКСИНИЙ УРАН БҮТЭЭЛИЙН ТУХАЙ 
Оршлын оронд

	Сэтгэл зүйн үргэлжилсэн үгийн төрөлд Анатолий Алексиний туужууд гайхамшигт үзэгдэл болсон юм. Энэ зохиолууд дотор талаасаа, жинхэнэ хүнлэг ёсны гэрэл цацраан байх шиг байдаг.

	АГНИЯ БАРТО

	 

	 

	Зөвлөлт Социалист Бүгд Найрамдах Холбоот Орос улсын төрийн шагналт, мөн Н. К. Крупскаягийн нэрэмжит болон Лениний комсомолын шагналт Анатолий Алексиний тууж, өгүүллэг, жүжгүүдэд гарч буй бага, өсвөр нас нь яг л байж байдгаар амьдралын, зогсоо зайгүй, баяр жаргалант нээлт, яруу найраг, романтик эрлийн үе байх юм. Энэ бол хүний ирээдүйн бүхий л амьдралын олон хүнд асуудлууд анх шийдвэрлэгддэг үе юм. Алексиний зохиолын том жижиг баатруудын алиных нь ч замд ямар ч бэрх юм тулгарлаа гэсэн тэд алиа хошин зан, өөдрөг үзэл, үнэн шударга, сайн үйлс ялна гэдэгт итгэх итгэлээ алддаггүй юм.

	ВАДИМ КОЖЕВНИКОВ

	 

	Элэгсэг найртайгаар: “Аа, ёстой догь! Уншсан!” гэцгээж байдаг юм. Энэ бол Алексиний туужууд ихэд нэрд гарч... зүй ёсоор үнэлэгдэж байгаа хэрэг. Тэдгээрийг манай бүгд найрамдах улсуудад ч, хилийн чанадах орнуудад ч дуртай нь аргагүй уншдаг юм. Номууд нь олон хэлээр орчуулагджээ.

	ЛЕВ КАССИЛЬ

	 

	Би Анатолий Алексиний тууж өгүүллэгүүдэд дуртай. Том жижиг баатруудынхаа сэтгэлд айхтар нэвтрэн ордог, цэвэр ариун бөгөөд уянгалаг, алиа хошин, баяр баясалд нь дуртай... Яг амьдралд тохиолддог шиг, энэ бүтээлүүдэд ноцтой бөгөөд хөгжилтэй, гунигтай бөгөөд инээдэмтэй зүйлс нь янз бүрийн гудамжаар биш, харин яг зэрэгцээд бие биеэ дэмнэн явж байна.

	ЗСБНХУ—ЫН АРДЫН ЖҮЖИГЧИН ЛИДИЯ КНЯЗЕВА

	 

	 

	Янз бүрийн бүтээл... Гэвч тэдэнд нэгэн ерөнхий юм байх юм. Тэр нь сайн сайхан, ариун шударга юманд сургах юм. Хөдөлмөрт дурлахыг, эвлэлдэн найрамдахыг өндөр үнэлж, хөгжилтэй, баясалтай байхад сургадаг.

	СЕРГЕЙ МИХАЛКОВ

	 

	Алексиний “Миний ах кларнет үлээдэг”, “Хэнз хүүхэд”, “Тэр цагт хаа нэгтээ” хэмээх туужууд нь өвөрмөц гурамсан зохиол бөгөөд өсвөр үеийнхний бие хүн болон төлөвшихөд ёс суртахууны талаар зохиогчийн онцгой анхаарлыг нэгтгэдэг юм.

	ФЕЛИКС КУЗНЕЦОВ

	 

	Энэ тууж өгүүллэгүүдийн өсвөрийн баатрууд нь ихэнхдээ тулалдааны биш, харин ёс суртахууны гавьяа байгуулж байна. Гэвч тэдний үзэл санаа, үйл явдлыг миний нөхөд агсан залуу гвардичууд шиг зоригтой, ариун шударга хүмүүс хатуужуулсан гэдэгт би итгэж байна.

	“Залуу гварди” штабын гишүүн агсан нэгдүгээр зэргийн ахмад

	ВАСИЛИЙ ЛЕВАШОВ

	 

	 

	Тэр бээр сайн хүмүүсийн тухай бичдэг юм. Тэгээд ч номууд нь тэр сайн хүмүүсийн тоог арвижуулж байгаа юм.

	АЛЕКСЕЙ МУСАТОВ

	 

	 

	 

	Анатолий Георгиевич Алексин 1924 онд Москва хотод, хуучин большевикийн гэрт төрсөн юм. Аугаа их эх орны дайны үед батлан хамгаалах заводын барилга дээр ажиллаж заводын сонины хариуцлагатай нарийн бичгийн дарга хийж байв.

	1950 онд, Анатолий Алексин дээд сургууль төгсөх жилээ залуу уншигчдад зориулсан анхныхаа туужийн номыг хэвлүүлжээ. Түүнээс хойш зохиолууд нь олон арван удаа хэвлэгдээд байна. Тэдгээр туужийн заримыг нь пионерын насны багачуудад (“Гучин нэгэн өдөр”, “Саша, Шура хоёр”, “Сева Котловын ер бусын аялал”, “Коля Оляд, Оля Коляд бичиж байна”, “Долоодугаар давхраас ярьж байна!” “Мөнх амралтын оронд”, “Заримыг нь идэр насныхан болон залуу үеийг хүмүүжүүлж буй томчуудад зориулан” (“Тэр үед хаа нэгтээ”, “Миний ах кларнет үлээдэг”, “Хэнз хүүхэд”, “Жүжигчинч”, “Манай гэр бүлийн тухай”, “Тав дахь эгнээний гурав дахь нь”, “Ухаангүй Евдокия”) бичжээ.

	Театруудын тайзан дээр Анатолий Алексиний “Буцах хаяг”, “Утасдаж байгаад ирээрэй”, “Миний ах кларнет үлээдэг”, “Аравдугаар ангийнхан” жүжгүүдийг нь амжилттай тоглож байна. Александр Фадеевийн романаар хийсэн “Залуу гварди” жүжгийг нь олон нийт өндөр үнэлж байна.

	А. Алексиний зохиолууд бүх ах дүү бүгд найрамдах улсуудын болон Европ Азийн социалист улсуудын хэлээр, мөн Англи, Япон, Франц, Испани, Итали, Перс, Бенгалиар орчуулагдаад байна.

	Зохиолч, ЗСБНХОУ-ын Төрийн шагнал, Лениний комсомолын шагналаар шагнуулсан, Хөдөлмөрийн гавьяаны Улаан тугийн хоёр одонтой, Н. К. Крупскаягийн нэрэмжит хүндэт медаль болон бусад олон медальтай билээ. Г. X. Андерсений нэрэмжит Олон улсын диплом хүртжээ.

	 


1983 оны хэвлэл “АНАТОЛИЙ АЛЕКСИН : ТАВДУГААР ЭГНЭЭНИЙ ГУРАВ ДАХЬ НЬ” номын Гарчиг

	Хэнз хүүхэд

	Гэрийн зохион бичлэг

	Утасдаж байгаад ирээрэй

	Жүжигчин

	Харин тэр цагт хаа нэгтээ

	Хуримын өмнөх шөнө

	Миний ах кларнет үлээдэг

	Тавдугаар эгнээний гурав дахь нь

